
ገጽ  7ገጽ  7

ሓበሬታ ብዛዕባ ዒድ ኣልኣድሓ
ምስራቕ ሂላል ወርሒ ዚ-ኣልሕጃ ናይ ዓመተ 1445 ህጅሪያ ብ7 ሰነ ስለዝተረጋገጸ፡ 

ዒድ ኣልኣድሓ ኣልሙባረክ ሰንበት 16 ሰነ 2024 ከምዝውዕል ንሕብር።
ቤ/ጽ ኢፍታእን እስላማዊ ጉዳያትን

ኤርትራውያን ነበርቲ ኒውዮርክን ሰሜን ስዑድያን ዝተፈላለየ ንጥፈታት ኣካዪዶም

ኤርትራውያን ነበርቲ ከተማ ኒውዮርክን 
ከባቢኣን - ሕቡራት መንግስታት ኣመሪካ፡ 
ከምኡ’ውን ማሕበረ-ኮማት ኤርትራውያን 
ኣብ ጄዛን፡ ኸሚስ-ምሸጥ፡ ኣል-ነማስን 
ከባቢኣን - ሰሜን ስዑዲ-ዓረብ፡ ዝተፈላለየ 
ንጥፈታት ኣካዪዶም።

ኤርትራውያን ነበርቲ 
ኒውዮርክን ከባቢኣን 

ኣብ ዘካየደዎ ሰሚናር፡ ፈጻሚ ጉዳያት 
ኤምባሲ ኤርትራ ኣቶ ብርሃነ ገብረሂወት፡ 
ኣብ ህልው ኩነታት ሃገርናን ከባቢናን 
መብርሂ ሂቡ። 
ህዝቢ ኤርትራ  ብዝኸፈሎ ረዚን 

መስዋእቲ፡ ዘመስከሮ ጽንዓትን ዘይንቕነቕ 

መትከልን፡ ኤርትራ ሎሚ - ሰላማን 
ርግኣታን ዓቂባ ኣብ ትስፉው መድረኽ 
ከምእትርከብ ኣረዲኡ።
ራብዓይ ግንባር ኤርትራዊ ዲያስፖራ፡ 

ከም’ቲ ኣብ ዝሓለፈ እዋን ንኹሉ 
ተጻብኦታት ብንቕሓትን ሓድነትን 
መኪቱ ዝወጽአ፡ ሕጂ’ውን ተፈጢሩ 
ንዘሎ ዕድላት ተጠቒሙ ኣበርክቶኡ ኣብ 

መደባት ልምዓት ከሐይል ብምዝኽኻር 
ከኣ፡ ኣቶ ብርሃነ - ምስ ዘሎ  ተኣፋፍን 
ዘይርጉእን ኩነታት ከባቢና፡ እቲ እንኮ 
ምርጫና ስጥመት መሳርዕና ንምዃኑ፡ 
ኣብ’ዚ መዳይ’ዚ ኣበርቲዕካ ምስራሕ 
ከምዘድሊ ኣገንዚቡ። 
ብኻልእ ወገን፡ ማሕበረ-ኮማት 

ኤርትራውያን ነበርቲ ሰሜን ስዑዲ-ዓረብ፡ 

ኣብ ከተማ ጄዛን ብ10 ግንቦት፡ ኣብ 
ኸሚስ-ምሸጥ ብ17 ግንቦት፡ ኣብ ኣል-
ነማስን ከባቢኣን ብ18 ግንቦት - ጉባኤታት 
ኣካዪዶም።
እቶም ዜጋታት ኣብ መወዳእታ፡ ሰላምን 

ልኡላውነትን ሃገሮም ንምዕቃብን ሕድሪ 
ሰማእታት ንምትግባርን - ከም ወትሩ 
ድልውነቶም ኣረጋጊጾም።

ደ/ቀ/ባሕሪ - ወፍሪ ተመሃሮ ንልምዓት ተጀሚሩ
ዓመት መጽአ ድሕሪ ምዝዛም 

ዓመተ-ትምህርቲ ብተመሃሮ 2ይ ደረጃ 
ዝካየድ ወፍሪ ተመሃሮ ንልምዓት፡ ኣብ 
ዞባ ደቡባዊ ቀይሕ ባሕሪ - ብ10 ሰነ 
ተጀሚሩ።
ሓላፊ ጨንፈር ትምህርቲ ኣቶ ሓጐስ 

ኣድሓና፡ ሎሚ ዓመት - እቲ ኣብ ከተማ 
ዓሰብ ጥራይ ዝነበረ ወፍሪ፡ ኣብ ጢዖ፡ 
ኣፋምቦን ዋደን እውን ከምዝካየድን 
ንሓደ ወርሒ ከምዝቕጽልን ሓቢሩ።
እቲ ስራሕ ብቐንዱ - ኣብ ንጥፈታት 

ምግራብን ምዕቃብ ሓመድን ማይን 

ዘተኰረ ምዃኑ፣ ቀጽሪ ናይ ኩለን ኣብያተ-
ትምህርቲ፡ ኣብያተ-ጽሕፈት መንግስትን 
ሃይማኖታዊ ትካላትን ክግረብ፣ ኣቐዲሙ 
ዝተተኽለ ድማ ክንክን ክግበረሉ ምዃኑ 
ገሊጹ።
ሓላፊ ኣሃዱ 2ይ ደረጃን ኣወሃሃዲ 

ወፍሪ ተመሃሮ ንልምዓትን መምህር 
ብርሃነ ገረዝግሄር፡ ሎሚ ዓመት ኣስታት 
500 ተመሃሮ ይሳተፉ ከምዘለዉ፣ እቲ 
መደብ ምስ ዝምልከቶም ኣካላት ብሓፈሻ 
ምስ ጨንፈር ሕርሻ ድማ ብፍላይ 
ብምትሕብባር ከምዝትግበር ኣረዲኡ።

ፕረዚደንት ኢሳይያስ 
ናብ ፕረዚደንት ማላዊ ናይ ሓዘን መልእኽቲ ሰዲዱ

ፕረዚደንት ኢሳይያስ ኣፈወርቂ፡ ብምኽንያት ሞት ምክትል 
ፕረዚደንት ሪፓብሊክ ማላዊ - ዶ/ር ሳውሎስ ቺሊማን ምስኡ ዝነበሩ 
ሰብ-መዚን፡ ናብ ፕረዚደንት ላዛሩስ ቻክዌራ ናይ ሓዘን መልእኽቲ 
ሰዲዱ።
ፕረዚደንት ኢሳይያስ ኣብ መልእኽቱ፡ በቲ ኣዝዩ ዘጒሂ ሓደጋ 

ዝተሰመዖ መሪር ሓዘን ብምግላጽ፡ ንመንግስትን ህዝብን ሪፓብሊክ 
ማላዊ፡ ከምኡ’ውን ንስድራ መወትቲ ጽንዓት ተመንዩ።
ምክትል ፕረዚደንት ማላዊ - ዶ/ር ሳውሎስ ቺሊማን 9 ሰብ-መዚን 

ኣሳፊራ ዝነበረት ወተሃደራዊት ነፋሪት ብምሕምሻሻ፡ ብምሉኦም 
ከምዝሞቱ መንግስቲ ማላዊ ብ11 ሰነ ምግላጹ ዝዝከር እዩ።

ኣባላት ሚ.ዕ.ማሕበራዊ ድሕነትን ደም ለጊሶም
ኣባላት ማእከላይ ቤት-ጽሕፈት ሚኒስትሪ 

ዕዮን ማሕበራዊ ድሕነትን፡ ብምኽንያት 
14 ሰነ ዓለማዊ መዓልቲ ልግሲ ደምን 
20 ሰነ መዓልቲ ሰማእታት ኤርትራን፡ 
መደባት ሃገራዊ ባንክ ደም ንምዕዋት፡ 
ብ12 ሰነ ብጥርኑፍ ደም ለጊሶም።
እቶም ኣባላት፡ ኣብ ርእሲ’ቲ ደም 

ምልጋሶም ዝፈጠረሎም ሕልናዊ ዕግበት፡ 
ኩነታት ጥዕናኦም ከረጋግጹ እውን 
ከምዝኸኣሉ ብምሕባር፡ ኩሉ ኣካል 
ሕብረተሰብ ተመሳሳሊ ተበግሶ ክወስድ 
ኣዘኻኺሮም።

ካብ ሃገራዊ ባንክ ደም ኣቶ መሓሪ 
ኣብርሃምን ነርስ የማነ ክፍለን፡ “ኣብ ሃገርና 
ንቀረብ ውሑስ ደም ካብ ናይ ካልኦት 
ሃገራት ፍልይ ዘብሎ፡ ኣብ ወለንታዊ 
ልግሲ ዝተመርኰሰን ብዘይ ክፍሊት 
ዝልገስን ብምዃኑ እዩ” ድሕሪ ምባል፡ 
ኣብ 2025 ነቲ ወለንታዊ ልግሲ ንምዕዛዙ 

ብዝተወደበ መልክዕ ክስራሕ ተላብዮም።
ኣብ ሃገራዊ ባንክ ደም፡ ኣብ እዋን 

ክራማት - ምስ ምዕጻው ኣብያተ-ትምህርቲ 
ዝኽሰት ሕጽረት ደም ንምምላእ፡ 
ኩለን ትካላት መንግስትን ማሕበራትን 
ውዳቤታተን ኣሐዪለን ክዓዪያ እውን በቲ 
ኣጋጣሚ ሓቲቶም።

ኣማኑኤልን ኣማኑኤልን 
ኣድያምን፡ ኣድያምን፡ 
ዝቐልጠፉ ዝቐልጠፉ 

ተቐዳደምቲ ተቐዳደምቲ 
2024 ኮይኖም2024 ኮይኖም

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቍ.ስ 116266 / 201820 (256)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቤተልሄም ታደሰ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ከም’ቲ እቲ ኤርትራዊ ተመሃራይ 
ኣብ ሕብረት ሶቬት-ነበር ኰይኑ ብልክዕ 
ዝተሰምዖ፡ ንዓና ካልኦት ኤርትራውያን 
ኣብ ታሪኽ ብረታዊ ቃልስናን ድሕሪኡን 
ንዘተግበርናዮ ሓቂ ብልክዕ እትውክል 
ቅንየት ስለ ዝዀነት ክንርዕማ ግድን እዩ። 
ዓለም ብዓለማ ናይ ጥፍኣትና ትራጀዲ 
ክትርኢ ኣብ ዝተጸበየትሉ፡ ንበይንና ኣንጻር 
ሓያላት ደው ብምባል ዓሱርናን ተዝካርናን 
ተበሊዑ ኽንሱ፡ ሃለዋትና ብጽንዓትናን 
ቃልስናን ከነውሕስ ዝኸኣልና፡ ኣብዛ 
ቅንየት ሰፊሩ ብዘሎ ክውንነት ዝግለጻ 
ኣደታትን ሃገርን ስለ እንውንን እዩ።
ቅንየት ካብ መበቈላውነቱ ተተርጒሙ 

ክንበብ ከሎ፡ ንዜማዊ ትንታነ ቀንዲ 
ፍጥረቱ (ደራሲኡ) ናይ ምስሓት ዝንባለ 
ስለ ዝሕዝ፡ ዝያዳ ብቴማዊ ትሕዝትኡ 
ክምዘን ከሎ’ዩ ተኣማኒ ዝኸውን። እዛ 
ቅንየት’ዚኣ እውን ብኸምኡ እያ ትርአ። 
ክንዮ ብቅርጻዊ (prosodic) መዳያ፡ ኣብ 
ቴማዊ (thematic) ሸነኻ ብዘለዋ ሓይሊ 
ዝያዳ ተቐባልነት ዝረኸበት ትመስል።
ሓይልን ብቕዓትን ናይ’ዛ ቅንየት፡ 

ኣብቶም ዜጋታት ብዝፈጠረቶ ሓያል 
ጽልዋ ክረጋገጽ ይከኣል። እቲ ጽልዋ’ቲ 
ኸኣ፡ ምንጪ ምንቕቓሕን ምብርታዕን 
ዓቕሚ ሩስያውያን ኰይኑስ፡ ነቲ 
ብስዕረቶም ክድምደም ምዃኑ እተገመተ 
ዅነታት ብግልባጡ ንክኸውን ድርኺት 
ዝፈጠረት ኰይና’ውን ትስምዓካ። ሓይሊ 
ቅንየት ኰነ፡ ተቕነይቲ ከምዝን ክሳብ 
ክንድዝን ኪኖኡን እዩ እንተ ተባህለ፡ 

ምግናን ኣይኰነን።
ኣደን ሃገርን እተን ክልተ ተፈቀርትን 

መተካእታ ዘይርከበለንን ጸጋታት ደቂ-
ሰብ እየን። ኣደን ኣደታትን እንተድኣ 
ብልበን ኣሚነን ከኣ፡ ዘይገብራኦ ተኣምር 
የለን። ነታ ማንታአን ዝዀነት ሃገር 
ብምውካል ተኣምራታዊ ሓይሊ ናይ 
ምፍጣር ተኽእሎ ኣለወን። ከም’ዚ፡ 
ኣብ’ዛ ቅንየት ሰፊሩ ዝርከብ፡ ንኻልኦት 
ምስጢርን ተኣምራትን ዝመስል ክስተት 
ይፈጥሩ። ቅንየት ልዑልን ተንካፍን ስነ-
ጥበብ’ዩ። ቅጽበታውን ሰራጽን መንፈስ 
ይውንን። ምዕቡል ሕብረተ-ሰብ ከኣ፡ 
ብግቡእ ኣብ መዓላ የውዕሎ። ቋንቋኡ 
ይገብሮ፣ ንቴለግራማዊ ባህርያቱ ርዒሙ፡ 
ኣንፊቱ ብቕጽበት ናብ ሓደ ህርመት 
ብምእታው ናብቲ ዝብጻሕ ሸቶ 
ይምርሸሉ። እዛ ቅንየት፡ ከምኡ ኢላ 
ኣብ መላእ ሰራዊትን ህዝብን ሕብረት 
ሶቬት ክትሰርጽ ዝኸኣለትሉ ምኽንያት 
እምበኣር - ምስጢሩ ንሱ እዩ። 
ኮንስታንቲን ሚካኤሎቪች ሲሞኖቭ። 

15 (28) ሕዳር 1915 ኣብ ፔትሮ ግራድ 
እትብሃል ከተማ፡ ካብ ስድራ ጀነራል 
ሚካኤሎቪች ሲሞኖቭ ተወሊዱ። ኣቦኡ 
ኣብ ቀዳማይ ኲናት ዓለም ብዘይፍለጥ 
ምኽንያት፡ ሃለዋቱ ጠፊኡ ተረፈ። ብሰንኩ 
ንኣቦኡ ፈጺሙ ይፈልጦ ኣይነበረን። እዚ 
ገጣማይ፡ ፈለማ ስሙ፡ “ክርል” ዝብል እዩ 
ነይሩ። እንተዀነ፡ ንሱ ንፊደላት “ረ (ር)” 
ን “ለ (ል)”ን ብልክዕ ከድምጽ ይሽገር 
ብምንባሩ፡ ድሕሪ 1939፡ ንስሙ ናብ 

“ኮንስታንቲን” ለወጦ።
ኮንስታንቲን ስሩዕ ናይ ሻውዓይ 

ክፍሊ ትምህርቱ ምስ ወድአ፡ ናብ 
ቤት-ትምህርቲ ስነ-ኪነት እዩ ኣትዩ። 
እንተዀነ፡ ስምዒቱ ኣብ ስነጥበብ ምንባሩ 
ኸሎ ገና ስለ ዘለለየ፡ 1934 “ሲሞትሪ 
ሲል” ዘርእስታ ቀዳመይቲ ግጥሚ ናብ 
ማሕተም ኣብቂዑ። … ኣብ 1936፡ 
ኣብ መጽሔታት “ማላዳያ ግቫርድያ” 
ከምኡ’ውን “ኣክትያብር” ግጥምታቱ 
ብብዝሒ ተሓቲሙ ይወጽእ ነይሩ። 
ኣብቲ ዓመት’ቲ ኸኣ ኣባል ማሕበር 
ደረስቲ ሕብረት ሶቬት ኰነ። ኣብ 1938 
ኣብ ለኒን ግራድ፡ ብዓውዲ ስነ-ጽሑፍ 
ተመሪቑ። ኣብቲ ግዜ’ቲ ግን ድሮ 
ፍሉጥ ስነ-ጥበበኛ ኰይኑ ነበረ። ኣብ 
1939 ናይ ውግእ ጋዜጠኛ ዀይኑ፡ ናብ 
ግንባር ተላኢኹ። ኮንስታንቲን ሲሞኖቭ፡ 
“ህዝቢ ሩስያ” “ክኸውን’ዩ” “መዓልትን 
ለይትን” ዝብል ኣርእስታት ዝሃበን ካልእ 
ብዙሕ ጽሑፍ ድራማታትን፡ ክልተ 
ናይ እኩብ ግጥምታት መጽሓፍቲ፡ 
“ምሳኽን ብዘይ ብኣኽን” “ኲናት” 
ዝብላ መጽሓፍቲ’ውን ዘሕተመ ስነ-
ጥበበኛ እዩ። ብሓፈሻ፡ ከም ገጣማይ፡ 
ድራማቲስትን ጋዜጠኛን ሞያታት 
ዝወነነ ሓያል ስነ-ጥበበኛ ኰይኑ፡ ከም 
ውጽኢት ኵለ-መዳያዊ ስነ-ጽሑፋውን 
ወተሃደራውን ኣገልግሎቱ፡ ብህይወቱ 
ኸሎ ዝተፈላለየ ሽልማታት ረኺቡ እዩ። 
ገጣማይ ኮንስታንቲን ሲሞኖቭ - 28 
ነሓሰ 1979 ኣብ ሞስኮ ዓረፈ።

“ተጸበይኒ ክምለስ’የ”ካብ 3ይ ገጽ ዝቐጸለ

መንደፈራ - ኣልማዕቲ ጀራዲን ቀረብ ኣሕምልቲ ንምዕባይ ይሰርሑዜና

ሰኣላይ - መሪሕ ተስፋይሰኣላይ - መሪሕ ተስፋይ

ኣብ ንኡስ ዞባ መንደፈራ ዝነጥፉ 
ኣልማዕቲ ጀራዲን፡ ቀረብ ኣሕምልቲ 
ብመጠንን ዓይነትን ንምዕባይ ጻዕሪታት 
ይገብሩ ከምዘለዉ ገሊጾም።
እቶም ሓረስቶት፡ ልዕሊ 1,423 ሄክታር 

ብመስኖ እናኣልምዑ፡ ዓመት ምሉእ 
ፍርያቶም ናብ ዕዳጋታት የቕርቡ 
ከምዘለዉ እዮም ዝሕብሩ።
ኣብ ዓዲ-መንጎንቲ ሰለስተ ሄክታር 

ዘልምዕ ዘሎ ኣቶ ኣማኒኤል ወልዳይን 
ኣብ ኩዶፈላሲ ክልተ ሄክታር ኣብ 
ምልማዕ እትርከብ ወ/ሮ ምሕረት 
መሓሪን፡ ሳላ ምኽሪን ደገፍን ሚኒስትሪ 
ሕርሻን ውልቃዊ ጻዕሮምን ጽቡቕ 
ይስጒሙ ከምዘለዉ ብምጥቃስ፡ 
ጸሓያዊ ጸዓት ንምትእትታው ኣብ 
ዝገብርዎ ጻዕሪ፡ ደገፍ መንግስቲ 
ከይፍለዮም ተማሕጺኖም።

ክኢላ ኣሕምልትን ፍረታትን 
መንእሰይ ሰናይት ኣበዶም 
ብወገና፡ ብዘካይድዎ ዘለዉ 
ቀጻሊ ጻዕሪ - ስፍሓት ዝለምዕ 
መሬትን ዝሕፈስ እቶትን 
እናወሰኸ ምምጽኡ ገሊጻ። 
ኣመሓዳሪ ንኡስ ዞባ 

መንደፈራ ኣቶ ህዝቅያስ 
ውህበት፡ እቶም ኣልማዕቲ 
ዘፍርይዎ ዘለዉ ቀጻልነት ዘለዎ 
ኣሕምልቲ - ኣብ ምርግጋእ 
ዕዳጋታት መንደፈራን 
ከባቢኡን ኣገዳሲ ተራ ከምዘለዎ 
ብምጥቃስ፡ ምምሕዳር ንኡስ 
ዞባ ምስ ሚኒስትሪ ሕርሻ 
ብምትሕብባር ሕጽረታቶም 
ንምቅላል ኣድላዪ ደገፍ ክገብር 
ምዃኑ ገሊጹሎም።

ነበርቲ እምባደርሆ፡ ኣብ ማእከል ዓዶም ሓድሽ ናይ ሓመድ ጽርግያ ይሰርሑ ኣለዉ

ሰኣላይ - ዳንኤል ወልዱ ሰኣላይ - ዳንኤል ወልዱ 

ነበርቲ ምምሕዳር ከባቢ እምባደርሆ - 
ንኡስ ዞባ ሰረጀቓ፡ ገንዘቦምን ጉልበቶምን 
ኣወሃሂዶም ብዘካይድዎ ዘለዉ 
ወፈራታት፡ ኣብ ማእከል ዓዶም ልዕሊ 10 
ኪሎ-ሜትር ሓድሽ ናይ ሓመድ ጽርግያ 

ይሰርሑ ኣለዉ።
ኣመሓዳሪ’ቲ ምምሕዳር ከባቢ 

ኣቶ ተኽሊት በርሀ፡ ነቲ ንምንቅስቓስ 
ተሽከርከርቲ ብዝምችእ ኣገባብ ዝስራሕ 
ዘሎ ናይ ሓመድ ጽርግያ፡ ካብ ውሕጅ 

ዝከላኸለሉ መንደቕ እውን ይህነጽ 
ከምዘሎ ሓቢሩ።
እቶም ነበርቲ፡ ቅድሚ ሕጂ ሕሙማትን 

ሓራሳትን ናብ ትካል ጥዕና ንምብጻሕን 
ንኻልእ ማሕበራዊ ኣገልግሎትን ይሽገሩ 
ከምዝነበሩ ብምሕባር፡ እቲ ጸገም ምስ 
ምዝዛዛም ናይ’ዚ ጽርግያ ከምዝቃለል 
ዘለዎም እምነት ገሊጾም።

ኣመሓዳሪ ንኡስ ዞባ ሰረጀቓ ኣቶ 
ክፍለማርያም ገብረመስቀል ድማ፡ ጽርግያ 
ምስራሕ ጥራይ ኣኻሊ ስለዘይኰነ፡ ነበርቲ 
ቀጻሊ ምክንኻንን ጽገናን ክገብሩሉ 
ተላብዩ።
8 ሽሕ ነበርቲ ዘለዎ ምምሕዳር ከባቢ 

እምባደርሆ፡ ካብ ኣስመራ ንሸነኽ ሰሜን 
12 ኪሎ-ሜተር ርሒቑ ይርከብ።

ሽዕብ - 137 መንእሰያት ብሞያ ሰልጢኖም
ኣብ ንኡስ ንኡስ ዞባ ሽዕብ፡ ሞያዊ ብቕዓት 

መንእሰያት ንምብራኽ ብዝግበር ዘሎ 
ጻዕሪ፡ 26 ደቂ-ኣንስትዮ ንዝርከብኦም 137 
መንእሰያት፡ ንሰለስተ ኣዋርሕ ዝቐጸለ ስልጠና 
ተዋሂቡ።
ሓላፊ ሃማመተኤ ኣብ’ቲ ንኡስ ዞባ መንእሰይ 

ሳልሕ ሽፋ፡ እቲ ብምትሕብባር ሃማመተኤን 
ምምሕዳርን ዝተወደበ ስልጠና፡ ምርባሕ 
ንህብን ደርሁን ከምኡ’ውን ማሕበራዊ ስነ-

ፍልጠት ዘጠቓለለ ምዃኑ ሓቢሩ። 
ሰልጠንቲ ዝቐሰምዎ ትምህርቲ ብግብራዊ 

ስራሕ ኣማዕቢሎም ህይወቶም ክቕይሩሉ 
ድማ ኣዘኻኺሩ።
ኣመሓዳሪ ንኡስ ዞባ ሽዕብ ኣቶ ኣቡበከር 

ኢብራሂም ድማ፡ እቲ ሞያ ዕድላት ሽቕለት 
ኣብ ምፍጣር ዘለዎ ኣበርክቶ ብምጥቃስ፡ 
ምድግጋፍ ምምሕዳር ከምዘይፍለዮም 
ገሊጹሎም።



ሓዳስ   ኤርትራ

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

“ተጸበይኒ ክምለስ’የ”
ዘመንፈስ ሃይለ

ናብ 2ይ ገጽ ይቕጽል

ሰብ ብተፈጥሮኡ፡ ንጽቡቕ ይዅን 
ንሕማቕ፡ ቀጥታ ምስ ነብሱ፡ ሰባቱን 
ከባቢኡን ካብኡ ሓሊፉ ኸኣ ምስ ሃገሩን 
ህዝቡን ኣተሓሒዙ እዩ ዝሓስብ። ኢንጅነር 
ኣሰፋው መስፍን’ውን ብኸምኡ ምኽንያት 
ክኸውን ኣለዎ፡ ኣብ’ዛ ኣህጉራዊት ግጥሚ 
ተገዳስነት ዘሕደረ። እንጅነር ኣሰፋው፡ 
ሓደ ካብቶም ኣብ መፋርቕ 1980ታት 
ብማህደረ ትምህርቲ ኣብ ሕብረት-ሶቬት 
ነበር ዝመሃር ዝነበረ ኤርትራዊ እዩ። ንሱ 
ከም ዝብሎ፡ ነታ “ተጸበይኒ ክምለስ’የ” 
ዘርእስታ ግጥሚ፡ ካብ ቋንቋ ሩስያ ናብ 
ትግርኛ ክትትርጐም ከላ ጀሚሩ’ዩ 
ኣድናቖት ዘሕደረ። ኣብ ሕብረት-ሶቬት 
ቋንቋ ሩስያ እናተማህሩ ኸለዉ፡ እታ ናይ 
ቋንቋ መምህሮም ብወኒ ከተንብበሎም 
ከላ ብተምሳጥ ሰሚዑዋ። ሽዑ ብዝሓደሮ 
ጦብላሕታ ብዝኽሪ ናብ ሃገሩ፡ ብፍላይ 
ንህይወትን ኣደራዕን ደቂ-ኣንስትዮ 
ኤርትራ ዘከረ። ነተን ሰብኡተን ንኽጋደሉ 
ናብ ሜዳ ከይዶም ምስ ተፈለዩወን፡ መዓስ 
ከም ዝምለሱወን ከይፈለጣ፡ ብእምነትን 
ጽንዓትን ዓወት ሒዞም ክመጽኡወን፡ 
ደቀንን ሓዳረንን እናሓብሓባ ብሃንቀውታ 
ክጽበያ ተራእያኦ። 
ኲናት፡ ብዝተፈላለየ ምኽንያት 

ይብገስ’ሞ፡ ንዅሉ ፍጡር ዝትንክፍ 
ሕማቕ ክስተት ይኸውን። ብኣውራኡ 
ኸኣ ኣብ ደቂ-ኣንስትዮ፡ ኣደታት፡ ህጻናትን 
ኣረጋውያንን ከቢድ ሃስያ የስዕብ። ጓል-
ኣንስተይቲ፡ ውላድን ሓብትን፡ ኣደን 
ብዓልቲ-ቤትን ኰይና፡ ሓበን ሃገር 
ንዝዀኑን ዝዀናን ጀጋኑ እተፍርን 
እትምልምልን፣ ንባዕላ’ውን ብሃገር 
እትውከል ፍጥርቲ እያ። በዚ መዳይ’ዚ 
ብምጥማት፡ ስነ-ጥበበኛታት ኣቓልቦ ሂቦም 
ብኣኣ ከስተንትኑን፡ ብዝተፈላለየ ዓይነታት 
ስነ-ጽሑፍ ንምግላጻ ክፍትኑን ይራኣዩ። 
መረርቲ ክስተታት ውግእን ኲናትን፡ 

ዝለከሙ ለኪሞም ሓለፍቲ እዮም። 
እንተዀነ፡ ኣብ ውሽጢ እቶም ክስተታት 
ዝፍጠሩ ውልቃውን ሓባራውን ናይ 
ኣሰንበርቲ ፍጻመ ዝኽርታት፡ ብዝተፈላለየ 
መልክዓት፡ ብዕላል፡ ብሰነዳት - ጽሑፋት 
ኰኑ ኣሳእል…  ኣብ ኣእምሮ ደቂ ሰባት 
ሰፊሮም ይነብሩ። 
ዓለምና ብዙሓት መረርትን 

ኣስካሕካሕትን ኲናት ኣሕሊፋ እያ። 
ገና’ውን በቲ ሕሉፍ ከይሰክሐት ኣብ 
ቀጻሊ ኵናት ኣላ። ኲናት ፈላላዪ 
መድረኽ እዩ። ሰባት፡ ኣብ ከምኡ ዝበለ 
ጽንኩር ኵነታት ብኣካል ምስ ተፈላለና፡ 
ድሃይ ናይቲ ካባና ርሒቑ ዝኸደ ሰብና 
ምጽባይና ኣይተርፍን። ካብኡ ሕልፍ 
ብዝበለ መልክዑ ኸኣ፡ ድሃይ ናይቶም 
ናብ ቦታ ውግእን ኲናትን ተላኢኾም 
ዝተፈለዩና ክንረክብ ሃንቀው ምባል፡ 
ካብቲ ካልእ ዓይነት ምፍልላይ ንላዕሊ 
ዝመረረ ይኸውን። ድሃይ ምልውዋጥ፡ 
ብመንገዲ ሰባት፡ ማለት ብቓል ዝላኣኽን 
ዝበጻጻሕን ክኸውን ይኽእል። ብድምጺ፡ 
ማለት ብቴለፎን፡ ብደብዳበ’ውን ክኸውን 
ይኽእል። ግጥሚ “ተጸበይኒ ክምለስ’የ” 
እምበኣር፡ ካብ ግንባር ዓውደ-ውግእ 
ብደብዳበ ናብ ገዛ ናብ ኣፍቃሪቱ 
ዝተላእከት ሰነድ ነበረት። 
ውግእ ካልኣይ ኲናት ዓለም ካብ 

ዝሓልፍ ዓሰርተታት ዓመታት ኣቝጺሩ’ኳ 
እንተሃለወ፡ ዝኽሪ ናይቲ መሪርን 

ዘስካሕክሕን እዋን ግን፡ ኣብ ታሪኽ 
ሩስያውያን ብዝተፈላለየ መልክዑ፡ 
ማለት ብዓበይቲ ፊልምታት፡ መጻሕፍቲ፡ 
ግጥምታት…  ተሰኒዱ ይርከብ። 
ግጥሚ ቋንቋ ሩስያ “ዥዲ ሚንያ ኢ 

ያ ቬርኑስ” (ተጸበይኒ ክምለስ’የ) ሓንቲ 

ካብተን ሽዑ ዝነበራ ህቡባት ዝተሰነዳ 
ጥበባዊ ስራሓት እያ። እዛ ግጥሚ’ዚኣ፡ 
ብገጣማይ ኮንስታንቲን ሚካኤሎቪች 
ሲሞኖቭ ብ1941 ተጻሕፈት። ክጽሕፋ 
ኸሎ፡ ንሱ ንባዕሉ ናይ ዓውደ-ውግእ 
ጋዜጠኛ (war correspondent) ኰይኑ፡ 
ከቲቱ ኣብ ድፋዕ ነበረ። ናብ ግንባር ኵናት 
ከቲቱ ግቡእ ሃገራዊ ተልእኾኡ እናፈጸመ፡ 
ከም ሰቡ ብናፍቖት ወለድን ኣሕዋቱን 
ኣፍቃሪቱን እናተቐልወ ካብ ዝጸሓፈን 
ግጥማዊ ደብዳበታት ሓንቲ እያ። ነታ 
ግጥሚ ጽሒፉ ናብ ኣፍቃሪቱ ምስ ለኣኻ፡ 
ቅዳሕ ትሕዝቶኣ ኣብ ኢዱ ነበረት። 
ንዝተወሰነ ግዜ ንኻልእ ሰብ ከየርኣያ 
ድሕሪ ምጽናሕ፡ ሓደ መዓልቲ ከም ገለ 
ኢሉ ነታ ግጥሚ ንሓደ ዓርኩ ኣርኣዮ። 
ሽዑ’ያ ኸኣ ጽሕፍቶ ናይዛ ግጥሚ’ዚኣ 
ጽልዋታታ ስፍሓትን ዕምቆትን ከም ዘለዎ 
ዝተፈልጠ። 
ዓርኩ ንገጣማይ፡ ነታ ግጥሚ ጽቡቕ 

ገይሩ ምስ ኣንበባ፡ “ስማዕ ኮንስታንቲን፡ 
እዛ ግጥሚ’ዚኣ ናይ ግልኻ ጥራይ 
ኣይኰነትን፣ ምኽንያቱ ንናተይን ንናይ 
ብጾተይ ህይወትን እትገልጽ ግጥሚ’ያ፣ 
ስለ ዝዀነ ኣብ ጋዜጣ ንኸይትሕተም 
ናይ ምዕቃብን ምኽልካልን መሰል 
የብልካን!” በሎ።  
ገጣማይ፡ በቲ ዘይሓሰቦ ናይ ዓርኩ ዘረባ 

ተገረመ። ንሱ ነዛ ግጥሚ’ዚኣ ብውልቁ 
ኣብ ኣፍቃሪቱ ዝሓደሮ ናፍቖታውን 
ፍቕራውን ስቓይ ንምግላጽ ክብል 
ጥራይ’ዩ ጽሒፉዋ። ካብኡ ሓሊፉ፡ 
ማዕረ’ቲ ዓርኩ ዘዕለሎ እትድነቕ ግጥሚ 
እያ ዝብል እምነት ኣይነበሮን። ነቲ 
ዓርኩ ኣንቢቡ ዘንጸባረቖ ግብረ-መልሲ 
ግን፡ ገና ዝተጋነነ ዀይኑ ይስመዖ ነበረ። 
በቲ ኻልእ ሸነኽ’ውን፡ ፍርሒ ፈጠረሉን 
እታ ግጥሚ ንዓርኩ ብምርኣዩ ጣዕሳ 
ክስምዖ ጀመረን። ምኽንያቱ፡ ኣብቲ 
እዋን’ቲ፡ ኣብ ሕብረት ሶቬት፡ እሞ ኸኣ 
ኣብ ግዜ ኲናት፡ ንውልቃዊ ህይወትካ 
ዝምልከት ግጥሚ ኣብ መራኸቢ ብዙሓን 
ምሕታም ልሙድ ኣይነበረን። ገጣማይ 
በቲ ኲነታት’ኳ እንተ ተሰከፈ፡ ዓርኩ 
ግን፡ እታ ግጥሚ ንገጣሚኣን ንዅሉ’ቲ 
ሽዑ ኣብ ክተት ዝነበረ ሰራዊት ሕብረት-

ሶቬትን እትውክል ግጥሚ ምዃና ነገሮን 
ኣረጋገጸሉን። ክንድኡ ስፍሓትን ጽልዋን 
ከም ዝነበራ ኣረዲኡ፡ እታ ግጥሚ ናብ 
ጋዜጣ ተላኢኻ እንተ ተሓትመት ከም 
ዝሓይሽ ሓበሮ’ሞ ተላእከት ከኣ። 
ምስ ተላእከት፡ እታ ግጥሚ ከም’ቲ ዓርኩ 

ዝገመቶ ቅብልቲ ኰነትን ኣብ ሓንቲ 
ካብተን ህቡባት መንግስታዊት ጋዜጣ፡ 
“ፕራቭዳ” ተሓቲማ ተዘርግሐትን። 
ድሕሪ ምዝርጋሓ፡ ተቐባልነታ መሊሱ 
ዓዘዘ። ዳርጋ ዅሎም እቶም ኣብ 
ዝተፈላለየ ድፍዓት ኰይኖም ነታ ግጥሚ 
ከንብቡዋ ዝኸኣሉ ወተሃደራት፡ ብኡንብኡ 
ንነግሒታትን ማይቤታትን ናይዛ ግጥሚ 
ኸም ዘለዎ ብኢዶም ብምጽሓፍ፡ መሊሶም 
ነናብ ኣፍቀርቶምን መቕርባቶምን 
ይልእኩዋ ምንባሮም ይትረኽ። 
እተን ኣብ በቦታኡ ኰይነን ደብዳቤታቶም 

ዝቕበላ ዝነበራ ኣፍቀርቶም ከኣ፡ ከንብባኣ 
ኸለዋ ንብዓት ጀረው እናበላ ብሰላም 
ክምለሱወን ተስፋ ሰኒቐን ይጽበያ ነበራ። 
ሞራል ክትህበን ስለ ዝጀመረት ድማ፡ 
እታ ግጥሚ ዓባይ ስነ-ጥበባዊት ስራሕ 
ኰይና ኣብ መላእ’ታ ሃገር ብልጽቲ 
ግጥሚ ተባህለት። ኢንጅነር ኣሰፋው 
መስፍን ነታ ግጥሚ ብቐጥታ ካብ ቋንቋ 
ሩስያ ተርጒሙ’ዩ ናባይ ናብ ጸሓፊ 
ኣምጺኡለይ። ብወገነይ ድማ፡ ምስታ ናብ 
ቋንቋ እንግሊዝኛ ዝተተርጐመት ካልእ 
ብምንጽጻር፡ ምስ ታሪኽና ከም እትወሀሃድ 
ገይረ ከቕርባ ፈቲነ ኣለኹ።  

ተጸበይኒ ክምለስ’የ
ኣርእስቲ ግጥሚ፡ “ዥዲ ሚንያ ኢ ያ 

ቬርኑስ” 
ዓመተ ድርሰት፡ 1941  

ገጣሚ፡ ኮንስታንቲን ሚካኤሎቪች 
ሲሞኖቭ

ተጸበይኒ፡ ክምለስ’የ ግድን
ጸኒዕኪ ዶ ትጽበይኒ ኢኺ ግን?

ተጸበይኒ . .
ዋላ’ውን ምድረ ሰማይ ዓለባ ጸላም 

እንተለበሰ
ተጸበይኒ፡ ክመጽእ’የ ተመሊሰ።
ጽሓይ’ውን እንተ ተዓዝረት፡

ተጸበይኒ፡ ዋላ’ውን እንተበለት ከትከት
ውርጪ ለቢሳ፡ እንተ’ቕዛሕዝሐት
ዋላ’ውን ምድሪ ትቆሎ ብምቖት
ትለብለብ ብነበልባል እሳት።

ተጸበይኒ ድኣ፡ 
ካልኦት ዋላ ንሕሉፍ ከም ሕሉፉ 
እንተረስዑ ዝኽርታቶም ሃፊፉ፡ 

ተጸበይኒ፡ . . 
ዋላ’ውን ደብዳበይ እንተደንጐየኪ

 ጽን በልዮ ንንፋስ ልኡኸይ ልኡኽኪ፡
ተጸበይኒ ድኣ፡ ክህሉ’የ ስለኽን ሳላኽን
ዓወት’ዩ ሞሳና፡ ንዓይን ንዓኽን። 
ተጸበይኒ፡ ተመሊሰ ክመጽእ’የ
ምስቶም “ሞይቱ’ዩ ዝኸውን” 

ዝብሉለይ፡ 
ግደፊ ኣይትዛረቢ፡

ከቶ ከቶ ኣንፈቶም ኣይትስዓቢ!
ግምታቶም ኵሉ ጨሪሱ ጌጋ’ዩ
ዋላ’ውን ቤተሰበይ ይዅኑ፡
መሲሉዎም ምስ ዘይህሉዋት 

እንተጸብጸቡኒ
ግጉይ ግምታት’ዩ፡ እንተቐበጹኒ።

ምስቶም ምሕላፈይ ኣሚኖም ሞይቱ’ዩ 

ብሃልቲ
ምስቶም ምምላሰይ ዝቐበጹ ግዳ 

ኣይትዛረቢ።
ዋላ እንተገበሩለይ፡ ዓሱር ተዝካር

ኣይትጸንበርዮም፡ ኣይትዅኒ ሰንፈላል
ኣይትቕመሲ ካብቲ እኽለ ማዮም
ከም እምነትኪ ተጸበይኒ ጥራይ፡ 

ብምጽማም!
ተጸበይኒ ኣጆኺ ክመጽእ’የ ተመሊሰ
ብሳላ ዘይሕለል ምጽባይኪ፡ ንዅሉ 

ፈናጢሰ።
ክኣምኑ’ዮም ሽዑ፡ ብግዲ ብውዲ
ምርኣይ ምእማን እንድዩ፡ ግዲ?

ኣንቲ ናተይ መድሕን ናተይ ጸግዒ
ተጸበይኒ ጥራይ፡ ኣይትቕበጺ ኣጆኺ 

ኣይትንብዒ።
ብዘየገድስ እቲ ግምት እቲ ፍርዲ
ዝሕጐስ ክሕጐስ ክብህርር ሰንባዲ

ብህይወተይ ክመጽኣኪ’የ፡ ካብ’ቲ ሃገረ 
ባዕዲ

ተጸበይኒ ጥራይ፡ ኣንቲ ናተይ ዘውዲ።
ከመይ ኢሉ ክርድኦም ንኻልኦት
ይምሰሎም ዋላ ትንግርቲ፡ ኰነ 

ተኣምራት
ብሳላ ትጽቢትኪ፡ ዘይከምቶም ካልኦት
ብሳላ እምነትኪ፡ ብሳላ እቲ ጽንዓት

ብሳላ እቲ ትብዓት፡
ኣድሒንክኒ እንዲኺ፡ ኣውጺእክኒ ካብ 

መዓት፡
ካብ ጥፍኣት። 

                  ***
እቲ ዘስካሕክሕ ካልኣይ ኲናት ዓለም፡ 

ከም ትንቢት ገጣማይ ኣብ 1945 ብዓወት 
ሃገሩ ተዛዘመ። ንሱ ብህይወቱ ናብ 
ስድራኡን ኣፍቃሪቱን ምስ ተመልሰ፡ ነታ 
ፈጺሙ ክሳብ ክንድኡ ጽልዋ ክትፈጥር’ያ 
ኢሉ ዘይገመታ ግጥሙ ኣመልኪቱ፡ “እዛ 
ግጥሚ፡ ብሓቂ ፍልይቲ እያ፣ ብተኣምር 
ጥራይ ከኣ እያ ተዓቂባ!” ክብል ከም 
ዝተዛረበ ይፍለጥ። 
እዛ ቅንየት፡ ዘይ ከም ፍርሒ ገጣማይ፡ 

ዓቢ ተቐባልነት ክትረክብ ምኽኣላ 
ዘደንቕ እዩ። ገጣማይ ዝነበሮ ፍርሒ፡ 
ኣብ’ቲ ንውልቃውነት ኣትሪሩ “ዝጽየን” 
ስነ-ሓሳብ ማሕበርነታዊ ስርዓት ሕብረት-
ሶቬት ነበር፡ ከምኡ ዝኣመሰለ ቅንየት 
ምድራሱ፡ ንዓኡ (ንገጣማይ) ብውልቃዊ 
ጕዳዩ ኣብ ግዜ መኸተ ከም ምንብርካኽ 
ኣምሲላ ከይተቃልዖ ስክፍታ ፈጢሩሉ 
ነበረ። እንተዀነ፡ ሓቀኛ ስምዒትን ኣብ 
ርትዓውነት ዝመሰረቱ ስነ-ጥበባዊ ስራሕን፡ 
ባዕሉ ንገዛእ ባህርያቱ ናይ ምጥባቕ 
ወይ ናይ ምምጓት ብቕዓት ይውንን 
እዩ። መርኣያ እዋናውነታን ብቕዓታን 
ድማ፡ እቲ ሰራዊት፡ ህዝብን መንግስትን 
ብተመሳሳሊ ስምዒት ንሓደ ዕላማ ብሓደ 
ስምዒት ተቐቢሉዋ። መዋእላዊት ቅንየት 
ኰይና ከም እትነብር ገይሩዋ። ስለ’ዚ እዛ 
ቅንየት’ዚኣ ጭብጥቲ መርኣያ ሓቀኛ 
ስራሕ ስነ-ጥበብ ክትብሃል ይከኣል። 
ምኽንያቱ፡ መለክዒታት ቅርዑይ ቅንየት፤ 
ሓቅነት፡ ፍትሓውነት፡ ሓባራውነት፡ 
(ዩኒቨርሳሊቲ) ነባራውነት ... ስለ ዝዀነ። 
9 ግንቦት 1945፡ ሕብረት ሶቬት፡ 

ንኻልኣይ ውግእ ዓለም ናይ መወዳእታ 
መዕጸዊ ዝገበረትሉ ዕለት እዩ። ኵላተን 
እተን ኣብ ትሕቲ ሕብረት ሶቬት 
ተጠርኒፈን ዝነበራ 15 ሃገራት’ውን 
በብወገነን ነናተን ስያመ ሂበን ነዛ ዕለት’ዚኣ 
ዓመታዊ ይጽንብልኣ ኣለዋ። ብፍላይ 

ሩስያውያን፡ “ዴን ፓቤዳ” - ማለት 
“መዓልቲ ዓወት!” እናበሉ የብዕሉዋ 
ኣለዉ። በዚ ምኽንያት፡ ሎሚ ዓመት’ውን 
ኤምባሲ ሃገረ ሩስያ፡ ኣብ ኣስመራ ናይ 
መበል 79 ዓመተ ዝኽሪ ጸምቢሉ ነይሩ። 
ኣብቲ ኣጋጣሚ ኸኣ ግጥሚ “ተጸበይኒ 
ክምለስ’የ” ብመልክዕ ሙዚቃዊ ድራማ 
ተመስሪሓ ቀሪባን ስምዒት ተዓዘብቲ 
ቀስቂሳን ምንባራ፡ ኣብ’ቲ መደብ ዝተሳተፈ 
ኢንጅነር ኣሰፋው መስፍን ይገልጽ።
እዛ ግጥሚ’ዚኣ፡ መስርሕ ኣማዓባብላኣን 

ስፍሓት ጽልዋኣን ከም’ቲ ኣብ ላዕሊ 
ተገሊጹ ዘሎ ሃገራዊት ጥራይ ኣይኰነትን። 
ንዅላቶም ንናጽነቶምን ሓርነቶምን 
ዕጥቃዊ ቃልሲ ንዘካየዱ ኣህዛብ’ውን 
ሰፊሕ ነጸብራቓዊ ባይታ ዘለዋ ትመስል። 
ኣብ ግዜ ዕጥቃዊ ቃልሲ ኤርትራ 
ዘጋጠመ ምፍልላይ ስድራቤታት፡ መኸተን 
ጅግንነትን ኣብ ምግላጽን ምንጽብራቕን 
እውን ተማሳሳሊ ጥበባዊ ስራሕ ተሰሪሑ 
እዩ። ንኣብነት’ኳ፡ ኣብ ዜማ ተጋዳላይ 
ተስፋልደት ክቡርዝጊ (ብርጌድ) ጕ/
ባህሊ ክ/ሰ 16 ንዘላ ግጥሚ ከም 
ኣብነት እንተ ወሲድናያ፡ ምስ’ዛ “ተጸበይኒ 
ክምለስ’የ” እትብል ሩስያዊት ግጥሚ፡ 
ኣብ ዘመሓላልፋኦ መልእኽቲ ኣዝየን 
ምምስሳል ዘለወን ኰይነን ንረኽበን። 
እታ ኤርትራዊት ግጥሚ፡ ኣብ ግዜ 

ምዝላቕ (1978) ንዝነበረ ኵነታት 
ኣመልኪታ ዝተደርሰት ዜማ እያ። “ዋላ 
ኣብ ግዜ ምዝላቕ ገጽካ እናመለስካ፡ 
ማእከል ከብዲ ዓዲ ክትምለስ ምዃንካ 
ነጊርካዮም ነይርካ… ” ትብል። እዚኣ፡ 
ነቲ ሎሚዶ ጽባሕ ተጋደልቲ ኣስመራ 
ይኣትዉ እናበለ ንናጽነት ሃንቀው 
ዝበል ዝነበረ ህዝብና፡ ኣብ መድረኹ 
ተስፋ ንምሃብ ብተጋደልቲ ዝወሃብ 
ንዝነበረ ኣጻናናዒን ኣተባባዒን መልሲ 
ንድሕሪት ተመሊሳ እናዘከረት፡ ድሕሪ 
12 ዓመታት ኣብ 1990-91 ህብብቲ ዜማ 
ኰይና ነበረት። “ከም’ቲ ዝበልናዮ እንሆ 
ተመሊስናካ ህዝበይ!” እናበለት እተበስር 
ግጥምን ዜማን።    
ምጽባይን ተጸባዪ ምዃንን ኣብ ቅንየት 

ግጥሚ “ተጸበይኒ ክምለስ’የ!”፡ ቀጥታ፡ 
ሓንቲ ንጽል ኣፍቃሪት ጓል-ኣንስተይቲ 
ምስ ሓደ ንጽል ኣፍቃሪ ጥራይ ዘይኰነ፡ 
ብዓቢኡ ካብ ብምሉኦም ሕብረት-
ሶቬታውያን ነበር፡ ናብ ብዓባያ ሕብረት 
ሶቬት ነበር፡ ዝተመሓላለፈ ደርማስ ናይ 
ሓርበኛታት መልእኽቲ ዀይኑ ንረኽቦ። 
እቲ ህንዱድ ሰራዊት ጀርመንን ኣብ 
ጎድኑ ብዝነበራ ሓይልታትን፡ ኣብ ልዕሊ 
ንሕብረት-ሶቬት ወሲኽካ ዝውረራ ዝነበራ 
ሃገራት ኣንጸላልዩ ዝነበረ ዕጫ ስዕረት ኣብ 
ቅልውላው ምንባረን ምስ ዘይዝንጋዕ እዩ 
- ሓይሊ ናይ’ዛ ቕንየት ዝጐልሕ። እቲ 
ብ1978 ኣብ ሰውራ ኤርትራ ተኸሲቱ 
ዝነበረ ኵነታት’ውን ተመሳሳሊ እዩ። 
ብሰንኪ ምትእትታው ሕብረት-ሶቬት 
ሰውራ ኤርትራ ካብ ኣፍ-ደገ ኣስመራ 
ናብ ኣኽራናት ሳሕል ምምላሱ፡ እቲ 
ሰውራ ናይ ምድምሳስ ዕጫ ኣንጸላልዩዎ፡ 
ንጸላእቲ ተስፋ ዘውህብን ንተቓለስቲ ግን 
ናብ ተኣፋፊ ኵነት ዘውረደ ኵነትን ነበረ። 
በዚ ምኽንያት’ዚ እምባኣር፡ ነዛ ቅንየት’ዚኣ 
ብዘይ ሃጓፍ ነገር ኤርትራዊት ምግባራ 
ዝቐለለ ይኸውን።  



ሓዳስ   ኤርትራ

ሕብራዊት ብርዒሕብራዊት ብርዒሕብራዊት ብርዒሕብራዊት ብርዒ
ሃብተሚካኤል ዕቝባስላሴሃብተሚካኤል ዕቝባስላሴ

14 ሰነ 2024 - ገጽ 4 መበል 33 ዓመት ቁ.247

ጽቡቕ ምሕሳብ

ፈጠራ ብተበግሶ ደቂ ሰብ ብዝተመጠወሎም ውህብቶ 
እናተጠቕሙ፡ ተኣምራታዊ ምህዞታት 
እናፈጠሩን መነባብሮኦም እናኣማሓየሹን 
ኣብ ጎደና ምዕባለ ኣብ ምምራሽ ይርከቡ። 
እቶም ንዓለም ናብዚ ምዕባለ’ዚ ዘብጽሑ 
ሰባት ምስ ጠቕላላ ቁጽሪ ህዝቢ ዓለም 
ክወዳደሩ እንከለዉ፡ ካብ ባሕሪ ብጭልፋ 
እዮም። ደቂ ሰብ ክፍጠሩ እንከለዉ ኣዝዩ 
ብሉጽ ኣእምሮን ኣካላትን ሒዞም’ዮም 
ናብዛ ዓለም ተቐልቂሎም። እቶም 
ዕዉታት ሰባት ፍሉያት ፍጥረት ስለ 
ዝዀኑ ኣይኰኑን ተኣምራታዊ ቅያ 
ክሰርሑ በቒዖም። እቲ ምስጢር፡ 
ክእለቶም መዝሚዞም ብዘይ ምስልካይን 
ተስፋ ምቑራጽን ስለ ዝጸዓቱ ጥራይ’ዩ። 
ጆኢል ኦስቲን ዝተባህለ ኣመሪካዊ ጽሓፊ፡ 

“Your Best Life Now” ኣብ እትብል 
መጽሓፉ፡ “ደቂ ሰብ ንኣእምሮኦም 
ባዕላቶም’ዮም መግትኢ ዝገብሩሉ።” 
ይብል። ዝኾነ ሰብ ከም ኣተሓሳስባኡ፡ 
ጻዕሩ፡ ጥበቡ፡ ክሰርሖ ዝኽእል ስራሕ 
መሪጹ ክሰርሕ ከም ዝኽእል ድማ 
ይሕብር። በሊሕ ኣእምሮ፡ ጥበብ፡ ምውቃዕ 
ንጹር ሸቶ ብቐሊሉ ተረከብቲ ኣይኰኑን። 
ትምህርቲ ሓደ ኣብ ህይወት ደቂ-ሰብ 
ወሳኒ ረቛሒ እዩ። 
ኣብዚ ግዜ’ዚ ኣብ ዓለምና ኣስታት 

25,000 ኮለጃት ይርከባ። ኣብ ዓለም 
መጠን ሞያዊ ትምህርቲ ውጽኢቱን 
ብዝሑን ካብ ኮለጃት ኣዝዩ ዝተዓጻጸፈ’ዩ። 

ብሉጽነት ሞያዊ ትምህርቲ ምስ ላዕለዎት 
ትካላት ትምህርቲ ክርአ እንከሎ ቀሊል 
ኣይኰነን። ኩሉ ግዜ ንትምህርቲ፡ ንስራሕ፡ 
ንለውጢ ድልው ኴንካ ክእለትካ ኣብ 
ምምዝማዝ ኣድላይ ዝዀነ ምውሳእ 
እናገበርካ ርእሰ ተኣማንነት ከተጥሪ እንተ 
ደሊኻ እዞም ዝስዕቡ ኣተግብር።
• ንትምህርትን ለውጥን ድሉው ኵን። 
• ራኢኻ ኣዕቢ።
• ጽቡቕ ነብሰ ግምት ኣማዕብል።
• ሓይሊ ናይ ሓሳባትካን ቃልካን 

ዳህስስ። 
• ብዛዕባ ሕሉፍ ውድቀት ኣይትዘክር።
• ኣንጻር ተቓውሞን ጽንኩር ኵነታትን 

ብምሉእ ሓይልኻ ተንስእ።
ሓድሽ ፈጠራ፡ ውልቃዊ 

ተበግሶን ትብዓትን 
ንምምዝማዝ ንቕሓት 
የድልየና። ሰር ክሪስቶፈር 
ዝተባህለ እንግሊዛዊ 
መሃንድስ፡ ነቲ ብቕዱ 
ክሳብ ሕጂ ኣደናቒ ዝዀነ 
ህንጻ ቤተ ክርስትያን ቅዱስ 
ጳውሎስ ሰሪሑ ምስ ኣረከበ፡ 
ሓለቓ ቤተክርስትያን፡ “እዚ 
ህንጻ ኣዕኑድ ውሒድዎ 
ኣሎ፡ ከይድርመስ ገለ 
ዓንድታት ይወሰኮ።’’ 
ብምባል ንክሪስቶፈር ዘደንጹ ምኽሪ ለገሱ። 
እቲ መሃንድስ ግና ነቲ ህንጻ ብቐመራት 
ተሓጊዙ ስለ ዝሰረቶ ከም ዘይድርመስ 
ርግጸኛ ነበረ። ንሓለቓ ቤተክርስትያን 
ከረድእ ድማ ብዙሕ ጸዓረ። እንተዀነ 
ሓለቓ ቤተክርስትያን ካብ መርገጺኦም 
ክምህ ክብሉ ኣይከኣሉን። ስለዚ ፍቓዶም 
ክመልእ ነቲ ህንጻ ተወሰኽቲ ኣዕኑድ 

ወሰኸሉ። እቲ ተወሰኽቲ ኣዕኑድ ግና 
ድሌቶም ንኽመልእ ስለ ዝደለየ’ምበር ምስ 
ላዕለዋይ ናይቲ ህንጻ ናሕሲ ኣየራኸቦን። 
ሓለቓ ቤተክርስትያን በዚ ቀሲኖም ከዱ። 
እቲ ህንጻ ከኣ ኣብ 1697 ብወግዒ ስርሑ 
ጀመረ። እቲ ህንጻ ክሳብ ሕጂ ኣስታት 
327 ዓመታት ገይሩ’ኳ እንተሎ ዛጊት 
ኣይተደርመሰን።

ጽቡቕ ሓሳብ ንባዕሉ ፈውሲ እዩ። ምስ 
ሓመምካ ከም ፈውሲ ኣእምሮ፡ “ክሓዊ 
እየ” ጥራይ’ሞ በል፡ ንባዕሉ ፍርቂ ፈውሲ 
እዩ። ክመውት’የ ግዲ…” እንተ  ደኣ 
ኢልካ ድማ ሕምማካ ብዕጽፊ’ዩ ዝዛይድ። 
ኣብ ግዜ ጸበባ ኣእምሮኻ ንእሽቶ ተስፋ 
እንተ ሰኲዕካሉ፡ ባዕሉ ኣማራጺ ሓሳባት 

ከፈልፍል ኣይጽገምን እዩ። ኣርግእ እንተ 
ደኣ ኣቢልካዮ፡ እዚ እኮ ሓላፊ እዩ፡ እንተ 
ደኣ ኢልካ  ጭንቀትካ ተፋዅሶ ስለ 
ዘለኻ ጽቡቕ ንምሕሳብ ክበራበር እዩ። 
ብኣንጻሩ ኦሮማይ  ዝብል ሓሳብ እንተ 

ደኣ ኣንቂልካ ናይ ብሓቂ ኦሮማይ እዩ 
ዝኸውን። ብዙሓት ሰባት ግን ኣብ እዋን 
ጸገም ብዛዕባ ፍታሕ ኣብ ክንዲ ዝሓስቡ፡ 
ብዛዕባ እቲ ክመጽእ ዝኽእል ሽግር ዝያዳ 
ይሓስቡ። ዝበዝሑ ካብቶም ዘሸግሩና 
ነገራት እኮ ሓደሽቲ ኣይኰኑን። 
ንኻልኦት’ውን ከምቲ ናትና ተመሳሳሊ 

ጸገም የጋጥሞም እዩ። ኣብዛ ዓለም 
እንታይ ሓድሽ ነገር ከይህሉ። 
ግዳ ብዝዀነ መንገዲ ይሓልፍ 
እዩ። ገለ ሰባት ግን፡ ነቲ ሽግር 
ወትሩ ሓቝፎሞ ይነብሩ’ሞ፡ 
ወትሩ ድማ እናተሳቐዩ ይነብሩ። 
ሽግር ዝብድሆ እዩ ዝደሊ። 
ኣገዳሲ እንተ ዀይኑ ፊት ንፊት 
ትገጥም። ከይብርትዓካ እንተ 
ተሰኪፍካ ድማ፡ ብናትካ ሜላታት 
ተዳኽሞ። ምኽንያቱ መዓልታዊ 

ገለ ካብ ሓይሉ እንተ ቖርሚምካዮ ኣብ 
መወዳእታ ትዕወተሉ ኢኻ። ሱቕ ኢልካ 
እንተ ርኢኻዮ ግን መዓልታዊ እናሓየለ 
ይኸይድ። ምስ ግዜ ድማ፡ ፈጺሙ 
ይመልከካ እሞ በቃ ኣኺሉካ ግዙኡ 

ትኸውን።
ሽግር ቅድሚ ኣካላትና ንኣእምሮና 

እዩ ዘጥቅዕ። ኣእምሮ “ኦሮማይ” እንተ 
ደኣ ኢሉ ኣካላትካ ንኽሩኽመሽ ግዜ 
ኣይወስድን። ኣእምሮ ገና ኣለኹ ክቃለስ 
እየ፡ ብቐንዱ ከኣ “ክዕወት’የ” እንተ 
ኢሉ እቲ እምባ ዝመስል ዝነበረ ሽግር፡ 
ሽዑ እዩ ክፈራኸሽ ዝጅምር።  ከምዚ 
ክበሃል እንከሎ፡ ኣእምሮ መግቢ የድልዮ፡ 
እቲ ዝዓበየ መግቢ ድማ ዕላማ እዩ። እዚ 
ዕላማ’ዚ ብተስፋ እናተሓብሓበ ኣብ ዓቕሊ 
እናጽለለ ኣብ ዝዀነ እዋን ፍሽኽ እናበለ 
ተኣምር እዩ ዝሰርሕ።
ስለዚ ኣብ እዋን ጸገም ንኣእምሮና ኣብ 

ክንዲ “እዚ ሽግር ከቢድ እዩ። ከምዝን 
ከምትን ከስዕበለይ ይኽእል’ዩ፡ ኢልና 
መሊስና ነኽብዶ፡ “እዚ ሽግር ከቢድ 
እኳ እንተዀነ እንታይ እንተ ገይረ እየ 
ከቃልሎ ዝኽእል?” ብምባል ሓጋዚ 
ሓሳባት ንመግቦ። ውጽኢቱ ድማ ሽዑ 
ንሽዑ ክንርእዮ ኢና። ኣእምሮ ከኣ 
ብተፈጥሮኡ ኣብ እዋን ሽግር ንኽጣበብ 
ዓቕሚ ኣለዎ።

        መም. ከሰተ ምስግናመም. ከሰተ ምስግና

ንኽትጽብቒ
• ማራኺ ከናፍር ንምውናን ቃላት 

ለዋሃትን ሕያዎትን ተዛረቢ።
• ምጩዋት ኣዒንቲ ንምውናን ጽቡቕ 

ጎድኒ ሰባት ኣማዕድዊ።
• ሽገ ቅርጺ ንምውናን መግብታትኪ 

ምስ ዝጠመዩ ተኻፈልዮ።
• ምዕሩግ ጸጒሪ ንምውናን ንጸጕርኺ 

ኣእዳው ንጹሃት ህጻናት ከም ዝዓልቦ ግበሪ፡ 
ንሶም ድማ ከድንቕዎ እዮም።
• ብቑዕ ርእሰ ተኣማንነት ንምውናን 

ምስቲ ጽባሕ ዘይገድፈኪ ፍልጠት 
ተመሓዘዊ።
• ክልተ ኣእዳው ከም ዘለዋኺ ዘክሪ፡ 

እታ ሓንቲ ገዛእ ርእስኺ እትሕግዝላ 
ክትከውን እንከላ፡ እታ ካልኣይቲ ድማ፡ 
ሓገዝ ንዝደለዩ።
• ጽባቐ ጓልኣንስተይቲ ብእትገብሮም 

ነገራት ጥራይ ኣይኰነን ዝምዘን፡ እንታይ 
ደኣ ጽባቕኣ ኣብ ኣዒንታ እዮም ዝርኣዩ። 

ስለዚ መንፈስኪ ብቕኑዕ ነገር ምልእዮ።
• ጽባቐ ጓልኣንስተይቲ ምስኣ ኣይኰነን 

ዝፍጠር። ጥበብ ጽባቐ ኣብተን ኣብ 
ህይወት ዝሓለፋ ነፍሲ ወከፍ ዓመታት 
እዩ ዝበቁል። ስለዚ ጽባቐኺ ንምጥጣዕ 
ዓመት መጸ ግራትኪ ብምሩጽ ዘርኢ 
ዝርኢ።
ውሽጣዊ ጽባቐ ዘለዋ ጓልኣንስተይቲ ነዚ 

ነጥቢታት እዚ ተማልእ። ውሽጣዊ ጽባቐ 
ኣብ ቍምነገር፡ ሓልዮት፡ ፍቕርን ልቦናን 
ዝተሰረተ ኰይኑ፡ ወትሩ እናተዀልዐ 
ዝቕጽል ሓይሊ እዩ። መለክዒታት 
ውሽጣዊ ጽባቐ ዝያዳ ምስ ዝጎልሕ ድማ፡ 
ሕጕስን ዕዉትን ሓዳር ከም ዝምስረት 
ርዱእ’ዩ።
ከም ደቂ ሰብ መጠን ግዳማዊ ጽባቐ፡ 

ዕለታዊ ባህታን ስሕበትን ፈጢሩ 
ኣብ ሃነይነይታ ኣውዲቑ ኣድናቖት 
ዘሕድረልና እኳ እንተዀነ፡ ካብኡ ንላዕሊ 

ብተዓጻጻፊ እቲ ኣብ 
ህይወትና ክህልወና 
እንደልዮ ሓጐስ 
ብውሽጣዊ ጽባቐና 
ኢና እነስተማቕሮ። 
ውሽጣዊ ጽባቐ ድማ፡ 
ምስ ግዜን ኵነታትን 
ዘይቅየርን እምነ 
ኩርናዕን ምንጪ 
ርጉእን ዕዉትን 
ሓዳር’ዩ።

ደሴታት ፎክላንድ
ደሴታት ፎክላንድ ኣብ ደቡባዊ ክፋል 

ናይ ኣትላንቲካዊ ውቅያኖስ ዝርከባ 
ብቑጽሪ ብዙሓት ዝዀና ደሴታት እየን። 
ካብ ደቡባዊ ገማግም ባሕሪ ኣመሪካ 460 
ኪ.ሜ. ንወገን ምብራቕ ድማ ተደኲነን 
ይርከባ። ናይ ኣስታት 12,200 ትርብዒት 
ኪ.ሜ. ስፍሓት ዝሽፍና እዘን ደሴታት 
ናይ ገዛእ ርእሰን ምምሕዳር ዘለወን 
ኰይነን፡ ካብ ዝሓለፉ 3 ዘመን ኣትሒዘን 
ግን ከም ጠንቂ ምትፍናን ሃገራት 
ኣርጀንቲናን እንግሊዝን ኰይነን እየን። 
ብኽልተ ዓበይትን ካልኦት ብኣማኢት 
ዝቑጸራ ንኣሽቱ ደሴታትን ኣብ ዝቖማ 
ደሴታት ፎክላንድ መብዛሕትኦም 
ብሪጣንያውያን ዝዀኑ ኣስታት 3000 

ተቐማጦ ይርከቡወን። 
እተን ክልተ ዓበይቲ ደሴታት ምብራቓዊ 

ደሴት ፎክላንድ ከምኡ ድማ፡ ምዕራባዊ 
ደሴት ፎክላንድ ተባሂለን ይጽውዓ። 
እቲ ዝተረፈ ስፍሓት ናይቲ ደሴት 
ድማ፡ በተን ልዕሊ 200 ዝዀና ንኣሽቱ 
ደሴታት ይሽፈን። ደሴታት ፎክላንድ 
ዘለወን ኵነታት ክሊማ በቲ ምስ ኣህጉር 
ኣንታርክቲክ ዝዳወብ ደቡባዊ ክፋላ 
ዝድረኽ እዩ። ኣብ ግዜ ሓጋይ ገምጋም 
ሙቐት ብፍላይ ኣብ ወርሒ ጥሪ ክሳብ 
13 °C ክበጽሕ እንከሎ፡ ኣብ ግዜ ክረምቲ 
ድማ ሙቐት ናብ ትሕቲ 4 °C ኣቢሉ 
ይወርድ። ኣብዘን ደሴታት ካብ ዝርከብ 
ልዕሊ 90% ንቑጽ መሬት ንሕርሻ 

ምቹእ እዩ። 
መፍረ ኣባጊዕን 
ም ም ስ ራ ሕ 
ጸምሪን፡ እቶም 
ቀ ዳ ሞ ት ን 
መሰረታውያንን 
ን ጥ ፈ ታ ት 
ናይ ተቐማጦ 
ደ ሴ ታ ት 
ፎክላንድ እዮም። 

ብተወሳኺ ድማ ምግፋፍ ዓሳ ብኻልኣይ 
ደረጃ ዝጥቀስ ምንጪ ኣታዊ ናይ ነበርቲ 
ናይዘን ደሴታት እዩ። ደሴታት ፎክላንድ 
ብሰደድ ጸምሪ (wool) ኣብ ዓለም ኣዝየን 
ፍሉጣት እየን። ዝበዝሐ ፍርያት ጸምሪ 
ኣባጊዕ ናይ ደሴታት ፎክላንድ ናብታ 
ዋንነት እዘን ደሴታት ዘለዋ እንግሊዝ እዩ 
ዘምርሕ። ብዘይካ ጸምሪ፡ ቆርበት እንስሳታት 
እውን ካልእ ንሰደድ ዘቕንዑ ፍርያት 
እተን ደሴታት ክዀኑ ከለዉ፡ ዝተፈላለዩ 
ናይ መግቢ ዓይነታት፡ ነዳዲ፡ ዓለባን 
ከምኡ ድማ ዓበይትን ንኣሽቱን ማሽነሪን 
ድማ እቶም ካብ ወጻኢ ናብ ደሴታት 
ፎክላንድ ብብዝሒ ዝኣትዉ እዮም። 
ዓውዲ ቱሪዝም ካብ ዝሓለፉ ዓመታት 
ጀሚሩ ሓደ ካብ ወሰንቲ ምንጪ ቍጠባ 
ናይ ደሴታት ፎክላንድ ክኸውን በቒዑ 
እዩ። ብቝጽሪ ብርክት ዝበሉ በጻሕቲ 
ብተደጋጋሚ ናብ ደሴታት ፎክላንድ 
ዝመጽኡ ብምዃኖም ቁጠባዊ ደረጃ 
እዘን ደሴታት ካብ ግዜ ናብ ግዜ እናዓበየ 
ይመጽእ ምህላዉ እዩ ዝግለጽ። ቀንዲ 
ምኽንያት ተፈታውነት ናይዘን ደሴታት፡ 
ዘለወን ብዝሒ ትሕዝቶ እንስሳታት 
ዘገዳምን እተን ደሴታት ዝተዓደላኦ ኣዝዩ 
ፍሉይ ባህርያዊ ተፈጥሮን እዩ።

ጥቕስታት ሕብራዊት ብርዒ
• “ክዉንነት ጥራይ’ዩ ሓቂ። ንምትላል፡ ዋጋ ኣይትሃቦ።”- ወለ ሶይንካ- ወለ ሶይንካ
• “ደቂ-ሰብ ምስ ውሽጦም ዘካይድዎ ውግእ፡ እቲ ዝዓበየ ውግእ እዩ።” - ቤን ኦክሪ- ቤን ኦክሪ
• “ጽልኢ ኣብ ልቢ ደቂ-ሰብ ዝለዓለ ዕንወት የውርድ።”- ቺጎዚ ኦቢዮማ
• “ድኹማት ሰባት ንነገራት ባዕሎም መወዳእታ ኣይገብሩሉን እዮም። ኩሉ ግዜ 

መወዳእታ ይጽበዩ።” - ኢቫን ቱርገነቭ- ኢቫን ቱርገነቭ
• “ፍልጠትካ ኣብ ግብሪ እንተ ዘይኣውዒልካዮ ዋጋ የብሉን።” - ኣንቶን ቸኮቭ- ኣንቶን ቸኮቭ
• “ኣብ ህይወት ጽቡቕ ሓሳባት ናይ ለባማት ሰባት ምጥቃም ኣገዳሲ እዩ።” - ሊዮ - ሊዮ 

ቶልስቶይቶልስቶይ
• “ንኻልኦት ቅድሚ ምልዋጥካ መጀመርታ ንነብስኻ ክትልውጥ ኣለካ።” - ሉ ዙን - ሉ ዙን
• “ሰብ ክሓልም ኣገዳሲ እዩ። ምናልባት ግን ብናይ ገዛእ ርእሱ ሕልሚ ክስሕቕ 

ምኽኣሉ ማዕረ ማዕሪኡ ኣገዳሲ እዩ።” - ሊን ዩታንግ - ሊን ዩታንግ

ወዘተረፈወዘተረፈወዘተረፈወዘተረፈ
መም/ዮናስ ሃብተ መም/ዮናስ ሃብተ 

ዳሳትና፡ መርኣያ ተገዳስነት ኣብ ባህልናከም ብ’ዋዛ

ዝሓለፈት ሰንበት፡ መምህር ብርሃነ ዝበሃል 
መሳርሕናን ወዲ ገዛውትናን፡ ብዓቢኡ ድማ 
ኣያና ወዱ የመርዑ ነይሩስ፡ ናብቲ ‘ሓድሽ 
ዓዲ’ ተባሂሉ ዝጽዋዕ ገዛውትና ከይደ ነይረ። 
ካብ ኣፍ-ደገ ዳስ ጀሚሮም፡ “ጋሻ ተቐበል! 
ጋሻ ተቐበል!” እናተበሃሃሉ ተቐባበሉለይ። 
ሽዑ፡ “እዚኣቶምስ ኣነ ደኣ ጋግየዮም ኣለኹ 
እምበር፡ ወዲ ገዛውቶም ምዃነይ ዝፈለጡ 
ክኾኑ ኣለዎም” ኢለ፡ እቲ ኩነታት ስለ 
ዝሓደሰኒ፣ እንኮላይ ስለ ዘሐጐሰኒ።
እንታይ እዩ ጸገመይ እንድዒ፡ ኣብ 

ዝኸድኩዎ ዳስ መርዓ፡ ዕዱም ኣይመስሎምን 
ኢየ ነቶም ተቐበልቲ ጋሻ። ተመለስ እኳ 
እንተዘይበሉኒ፡ ግን ከኣ “ጋሻ ተቐበል!” 
ኣይብሉለይን። እንሓንሳብ ድማ ሕማቕ 
ገይሮም ይጥሙትኒ።
ቀደምስ’ኳ ምስተን መሶብ ዝሓዛ ኣዴታት 

ጽግዕ ኢለ ይኣቱ ነይረ። ዕዱም ክነሰይ ከም’ዚ 
መሶብ ተሰኪመለን ዝመጻእኩ መሲለ። 
ሞሰብ ሒዝካ ዓሰርተ ወይ ሓሙሽተ እንጌራ 
ምጽሓፍ ካብ ዝተረፈሉ ዓመታት ንነጀው 
ግን፡ ናብ ዳስ መርዓ ዳርጋ እናኣሽካዕኩ ኢየ 
ዝኣቱ ክብል እደፍር። እናኣስተማሰልኩ 
ስለ ዝምገብ ድማ፡ ዝበላዕኩን ዝሰተኹን 
ከይመሰለኒ እወጽእ። ካብ እኽለ ማይ 
ምስኣን ኣቓልቦን ክብርን ሰባት ምስኣን ዝያዳ 
ስለ ዝኸፍእ። 
 “ጋሻ ተቐበል! ጋሻ ተቐበል!” እናተበሃሃሉ 

ተቐባበሉለይ - ምሽ ኢለኩም። ንዓይ ድዮም 
ንኻልእ ተጠራጢረ ንድሕሪት ገጸይ ቁሊሕ 
ቁሊሕ ኢለ ነይረ። ብድሕረይ ካልእ ጋሻ 
ስለዘይነበረ ግን፡ ንዓይ ምዃኖም ኣረጋጊጸ፡ 
“ዓጽሚ ይሃብኩም!” ኢለ እናመረቕኩ 
መቓምጦይ ሒዘ። ልዕሊ ኩሉ ዘሐጎሰኒ 
ድማ፡ እትው ምስ በልኩ፡ “ሸሞንተ ሰባት 
መሊኦም ኣለዉ መኣዲ ኣምጽእ?” 
ተበሃሂሎም። ሸውዓተ ሰባት ነይሮም፡ ኣነ 

ምስ ተሓወስኩዎም ሸሞንተ ሰባት መሊእና 
ማለት’ዩ። ማራ ተኸይፈ፡ “በስ ሎሚ መዓልቲ 
- መዓልተይ ኢያ!” ኢለ። 
ኣብ ዝኾነ ቦታ፡ ብዓሰርተ ብዕስራ ዓመት 

ካባይ ንዝንእሱ፡ ግን ከኣ ካባይ ብዕስራ ሳላሳ 
ኪሎ ናይ ዝገዘፉ ኢዩ እመስለኒ፡ ንዓኣቶም 
እናኣኽበሩ፡ ንዓይ ዝግደሰለይ እስእን። ሽዑ፡ 
“እዚ ክብሪ ዝብልዎስ ደቀይ!” እብል። 
ጥዒመዮ ስለ ዘይፈልጥ እየ፡ ‘ዝብልዎስ’ 

ዝብለኩም ዘለኹ - ንኽብሪ። 
“እዚ ክብሪ ዝብልዎስ፡ ካብ ዕድመ ድዩ 

ካብ ግዝፊ? ካብ ጸጉሪ ድዩ ካብ ስብሒ? ካብ 
ሕጽሪ ድዩ ካብ ንውሒ? ካብ ድፍረት ድዩ 
ካብ ፍርሒ? ካብ ግርህነት ድዩ ካብ ጉርሒ 
ድንግርግር ይብለኒ። 
ይዝከረኒ ሓደ ግዜ ከምኡ ኢለ ከማርር 

ዝሰምዓኒ ዓርከይ፡ “ኣይ ካብ መልክዕ ኣይ ካብ 
ጉብዝና፡ ኣይ ካብ ኣከዳድና ኣይ ካብ ግርማ፡ 
ኣይ ካብ ሽበት ኣይ ካብ ጭሕሚ፡ ኣይ ካብ 
ትሕዝቶ ኣይ ካብ ዓቕምስ ብኸመይ ክብሪ 
ክወበካ ትሓስብ” ኢሉኒ ነይሩ። ኣነ ግን ዋላ 
ሓደ ኣይበልኩዎን። መሊሰ ሓሪቐ ጥራይ።
ኣብ ክንደይ ዓቕመይ ከኣ ባእሲ እንተረኺበ 

እንተዘይዓረቕኩ እንድየ ዝብል፡ ክዓርቕ 
ኣብ ዝፍትነሉ እዋን፡ ነቶም መባእስቶም 
ፈሪሖም ባእሶም ምሳይ ዝቕይርዎ ሰባት 
ኣለዉ። ብፍላይ ምስ ዘይመባእስቶም ወይ 
ምስ ዘይዓቕሞም ተባኢሶም እታ ዝኣተውዋ 
ባእሲ መውጽኢ ስኢኖምላ እንተጸኒሖም።
“ንስኻ ሕጅስ ኣብ መንጎ እንተ ሞትካስ 

ጥዑይ ነይረ ክትብል ዲኻ? ኣልግስ ረሓቕ 
ንዓኡ ዝሓሰብኩዎ ንዓኻ ግብ ከየብለካ! 

እንተኾነስ ግብ ኢልካ ደኣ ኣለኻ እምበር!” 
እናበሉ መውጽኢ መገዲ ስኢኖምላ 
ዝጸንሑ ባእሲ፡ ብኸም’ዚ ገይሮም ብመገደይ 
ይወጽኡላ። 
ናብ’ቲ ዘምጸኣኒ እንዳ-መርዓ ክመልሰኩም። 

ኣብቲ መኣዲ ምስ ተቐረብና፡ ጋመ ዝበሃል 
ባህላዊ ቁኖ ተቖኒነን ኣበጀዲድ ጀለብያ ምስ 
ቂሐ ጽልሚ ዘለዎ ዕጣቕ ዝተኸድና ጎራዙ 
መኣዲ ይቕርባ ነይረን። ጸብሒ ጸባሕትን ስዋ 
ቀዳሕትን ድማ፡ እጀጠባብ ምስ ጥላም ሳእኑ 
ወድዮም ኣብ ክሳዶም ምስኡ ዝኸይድ ሻርባ 
ዝገበሩ ኣራዊት ዘሐብእ ዝጎተነኦም ኣጓብዝ። 
ትርኢት እቶም መንእሰያት ከይበላዕካ 

ዘጽግብ ከይሰተኻ ዘርዊ ስለነበረ፡ “ቱፍ! 

ቱፍ! ቱፍ!” ዓይኒ ኣባይኩም ይደፈን 
ኢለሎም።
መርዓውቲ፡ “ከዓ መጸ! መጸ! 

ኣንበሳ’መስል ካብ ዱር ዝወጸ!” ብዝብል 
ደርፊ ተሰንዮም ናብ ዳስ ክኣትዉ ከለዉ 
እሞ፡ እቶም ዝበልኩኹም ባህላዊ ክዳውንቲ 
ዝተኸድኑ መንእሰያት፡ ገሊኦም ብርሃን 
ኩቦ እናኣብርሁ ገሊኦም ቅጫ ጎጎ ሒዞም 
እናኣሳዕስዑ ክዕጅብዎም ምስ ረኣና እሞ 
ኸኣ፡ ብጽባቐ ባህልና ዘይተሓጐሰ ኣይነበረን። 
ሽዑ ሓሲበ፡ “እዚ ባህላዊ ናይ መርዓ 

ኣገባብ ክሳብ ባህላዊ ዓይነት ሓዳር ክቕጽል 
ነይርዎ፡” ብምባል። ብኸምኡ ድማ ጠባይ 
እዞም ናይ ሕጂ ኣቦታት ከም ጠባይ ናይ 
ቀደም ኣቦታትና፡ ጠባይ ናይ ሕጂ ኣዴታት 
ድማ ከም ጠባይ ናይ ቀደም ኣዴታተን 
ምመሰለ። 
ሓንቲ ኣብ መርዓ እንሰምዓ፡ “ፈረይትን 

ጸገይትን ይግበርኩም!” እትብል 
ብተደጋጋሚ እትስማዕ ምርቓ ኣላ። 
“እንተፈርዮምን እንተጸግዮምን ኢዮም 
ዝያዳ ዝኾርዑን ዘኹርዑን። ብመገዲ 
ውላዶም ዝሕጐሱን ንህዝቦም ዘሐጉሱን፡
” ብዝብል እምነት እዩ ከምኡ ዝበሃል 
እመስለኒ። 
ቀደም እቲ ከም’ዚ ዝብል ምርቓ ሰሚሩ 

መርዑ ኣብ ፍረ እንተበጺሖም እሞ እቲ 
ህጻን ሽዱሽተ ወርሒ እንተመሊኡ፡ እተን 
ኣዴታት እቲ ዝጠበውዎ ክወርደሎምን 
ክወሃሃደሎምን በቲ ሓደ፡ በቲ ካልእ ድማ 
እቲ ህጻን መማኽርተንን መዛርብተንን 
ምዃኑ ንምግላጽ፡ ልክዕ ከም ዓቢ ሰብ 
ዘዛርባሉ ‘ምስርሳር’ ዝበሃል ባህላዊ ጸወታ 
ነይሩወን። ነቲ ሕጻን እናኣሰራሰራ፡ 

“እሩሩ! እሩሩ እሩሩ’ሩሩ!
ንዓኻ ክረሩ መዓንጣይ ሓሪሩ፡
ሕንጦ ጓለይ፡ ኣቲ ሕንጦ ጓለይ፡

ኣምባር ኢደይ ሕንጥልጥል ክሳደይ፡
መሊሰዶ ክመልሰኪ ኣብ ከብደይ፡
ኣታ ዕንዱ ወደይ፡ ዕንዱ ወደይ፡

ኣምባር ኢደይ፡ ሕንጥልጥል ክሳደይ፡
መሊሰ’ዶ ከእትወካ ኣብ ክብደይ. . 

.እናበላ ይደርፋ።
እተን ዘሰራስራ ኣደታት ነቲ ህጻን፡ 

“ኣምባር ኢደይ ሕንጥልጥል ክሳደይ!” 
ክብለኦ ከለዋ፡ ስልማተን መልክዐን ውላደን 
ምዃኑ ኢየን ዝገልጻ። እቲ ነቲ ስልማት እቲ 
ዘብቀዐን መጻምድተን ወይ በዓል እንዳአን፡ 
ንማዕርግን ንስልማትን ከም ዘብቀዐን ገይረን 
ሓበነን ይገልጻ። እቲ ሰብኣይ’ውን ናእዳ 
በዓልቲ ቤቱ ሞራል ኮይንዎ ስልማት ገዝኡ 
ከይቅንጥጥን ክብሪ ደቁ ከይጎድልን ኢሉ 
ዝያዳ ይጽዕር። እቲ ፍቕሪ ስድራ ድማ 
ዝያዳ ይመውቕን ፉሕ ፉሕ ይብልን።
ሎሚ ኣብ’ዚ ዘመናዊ ዝበሃል ሓዳር፡ 

ብሰሪ ስንፍና ሰብኣይን ሰበይትን ክኸውን 
ይኽእል፡ ይትረፍ ቈልዓ ከይበኸየ ዋላ 
እናበኸየ እውን ምስርሳር ዝበሃል ነገር የለን። 
ምናልባት ኣምሪሩ እንተበኽዩ እሞ እተን 

ኣዴታት ተረቢሸ ኢለን እንተሓሲበን 
ግን፡ ኣብ ክንዲ ብምስርሳር ኣብ’ቲ ዘለዎ 
እናበኸየ እንከሎ፡ 

“ኣታ ሃኒ ወደይ፡ ሃኒ ወደይ! 
ብሰንክኻ ኣብዚ ገዛ ተኣሲረ ከይኣኽለኒ፡

ኣቦኻ ንዓኻ የሕቊፉ ንዒቑኒ፡
ንስኻ ድማ መሊስካ ኣይትረብሸኒ፡
ግደፈኒ ካልአይ ይኣኽለኒ!” ዝብላ 

ኣይሰኣናን እየን።
ብዝኾነ፡ ዳስ መርዓ ብባህላዊ ነገራት 

ገይርካ ምምዕራጉ ካብ ዘይተረፈ፡ ኣብ 
ባህሊ ዘለና ኣክብሮት ገና ከም ዘይተረፈ 
እዩ ዘረደኣካ። ኣብ ምምላስ ባህልና ዘተኮረ 
ጐስጓስን ምድላብ ንቕሓትን እንተደኣ 
ተገይሩ ድማ፡ ባህልና ክብሩ ክምለስን 
ክብርና ክመልስን ዓቢ ተኽእሎ ዘለዎ 
እመስለኒ።

ብምንታይ ኢና እንጽዋዕ?ኣብ’ዚ ዝሓለፈ ቅንያት ምስ ሓደ ዓርከይ ኮፍ 
ኢለ እንከለኹ፡ ክልቴና እንፈልጦ ሰብ ካልኣይ 
ርእሱ ተጸንበረና እሞ፡ “ካብ ደገ ዝመጽአ ወዲ 
ሓወቦይ እዩ - ሰላም በልዎ፡” ኢሉ ምስ’ቲ 
ዘመዱ ኣላልዩና ኮፍ መበሊ ዝኾኖም መናበር 
እናሰሓሓበ። እቲ ሰብ ድማ፡ “ሓለፎም እበሃል 
- ሓኪም ኣብ ቨርጂንያ. . .” እናበለ በብተራ 
ንሰላምታ ኣእዳውና ጨቢጡና። ሽዑ እቲ 
ካልኣየይ፡ “ተስፋጋብር - ሰራሒ ጎረንዳዮ 
ኣብ መደበር፡” ኢልዎ። ኣነ ድማ “ዮናስ - 
መምህር ኣብ’ዚ ሃገር፡” ኢለዮ። ከምቲ ናቱ 
ኣገባብ ሌላ ክኾነልና ኢና ቅድም ብስምና 
ጀሚርና፡ ደሓር ሞያና ኣስዒብና። 
ዝበዝሕ ግዜ፡ ኩነታት ሰብ ምፍላጥ እምበር፡ 

መጸውዒ ስም ሰብ ምፍላጥ ኣይመስለንን 
እቲ ዘገድሰ። ዋላ’ውን ከም ስራሕካ እምበር 
ከም መጸውዒ ስምካ ኣይኮነን ዝንበር። ስለ’ዚ 
ኣብ ሌላ፡ ስምካ ጥራይ ዘይኮነ እንኮላይ ስራሕ 
ወይ ሞያ ሕውስ ኣቢልካ ምልላይ ጠቓሚ 
ክኸውን ይኽእል እዩ። ሽዑ እቲ ምልላይ - 
ኣብ ክንዲ ‘ክፍላይ እበሃል’ ጥራይ - “ክፍላይ 
- ኣብ ፕያሳ ሚኪኤለ ደላላይ፡ ነጋ - ሰራሕተኛ 
እንዳ ስጋ፡ ንርኣዮ - ካሰላዮ፡ በራኺ - ሰራሕተኛ 
ንግዳዊ ባንኪ፡ ነጋሲ - ኣውቲስታ ቸንቶ ደሺ፡ 
ፍረወይኒ - ኣብ ሆስፒታል ሓሊበት ሓኪም 
ስኒ፡ ተስፋዝጊ - ኣማኻሪ ሕጊ፡  ጸጋይ - ኪኢላ 
ምንጻፍ ማተኔላ ከምኡ’ውን ነዳቓይ” ትበሃሃል 
ማለት እዩ። ብዙሕ ጥቕሚ ድማ ምሃለዎ።
ንኣብነት፡ ቅድሚ ገለ ዓመታት ንሰብ 

- “መሓሪ ነጋዳይ!” ኢልካ ተፋሊጥካዮ 
እንተነይርካ፡ ድሕሪ ገለ ዓመታት ካልኣይ 
ምስ ረኸበካ፡ “መሓሪ ነጋዳይ፡ እንታይ ደኣ 
ወደይ ክሳብ ሎሚ ኣብ ገዛ ክራይ!” ከይብለካ 

ስለ እትስከፍ፡ ገዛ ከተጥሪ ትደፋፋእን 
ፋሕተርተር ትብልን። እቲ ብሞያኻ 
ዝተላለኻዮ ሰብ፡ ሞያኻን ግብርኻን ዘይሳነ 
ከይኮኖ እሞ ከይክዕበካ ካብ ዝብል ድማ፡ 
ንሞያኻ እሙን ትኸውን። ምስ ሞያኻ 
ዝኸይድ ኣካይዳ ትኸይድ።  
ካልእ ጥቕሚ እውን ኣለዎ። ምኽንያቱ 

ደላላይ ክትደሊ እንከለኻ ናብ ክፍላይ፡ ጽቡቕ 
ስጋ እንተ ደሊኻ ናብ ነጋ፡ ዝተበላሸወ ኮዮ 
ናብ ንርኣዮ፡ ብዛዕባ ተጠቃምነት ባንኪ ወይ 
ረብሓ ምቕማጥ ገንዘብ ኣብ ባንኪ ናብ 
በራኺ፡ ብሓፈሻኡ እንታይ ደሊኻ ናብ መን 
ትድውል ንምፍላጥ እውን ቀሊል ይኸውን። 
ኣብ’ዚ ሕጂ እቶም ሰብ ሞያ ይጥቀሙ፡ ንስኻ 
ድማ እቲ ክስረሓልካ ዝደለኻዮ ስራሕ፡ በቲ 
ድሮ ተላሊኻዮ ዝጸናሕካ ሰብ ይኾነልካ - 
ንክጽብቐልካ። 
ሞያኻ ምንጋር፡ ብስም ሞያኻ ምልላይ 

ሓላፍነታዊ ክትከውን፡ “እንታይ እዩ ፍረኻ? 
ኣበይ ኣሎ መርኣያ ናይቲ ናይ ከምዝን 

ከምዝን በዓል ሞያ ኢየ ምባልካ?” ከይብሉኻ 
ስለ ዘሰክፈካ፡ ክእለትካ ብግብሪ ከተረጋግጽ 
ትደፋፋእ።  
ኩሉ ሰብ በብሞያኡ ዝልለን ዝፍለጥን 

እንተኾይኑ፡ ስራሕ ፈቲሑ ብዘይ ስራሕ 
ዝተርፍ’ውን ኣይህሉን። ከመይ’ሲ፡ ኩሉ ሰብ፡ 
“ኣነ ፍጹም - ሓኪም፡ መሓረና - መራሒ 
መኪና፡ ገርግስ - መሃንድስ፡ መሓሪ - ባርቤሪ... 
” እናበለ በይንኻ፡ እታ ስምካ ጥራሕ ነጊርካ 
‘ብድሕሪኡ ጎጭ!’ ስለ ዝኾነካ። ስምካ ነጊርካ፡ 
“ብዛዕባ ስራሕ እሞ እንተዘይተዛረብና ይሕሸና፡
” ካብ ምባል ክትድሕን ድማ፡ ናይ ግድን፡ 
“በዓል ስራሕ ኩን! በዓል ስራሕ ኩን!” 
ይመጽኣካ። 
ካልእ ድማ፡ እቲ እትፈልጦ ዘበለ ሰብ ኩሉ፡ 

ብበብሞያኡ ስለ እትፈልጦ፡ ምኽሪ ሞያውያን 
ፈቐድኡ ይኾነልካ። ብቐዳማይ ሓደ ሓኪም 
ምሳና ነይሩስ፡ ሓደ - “እዚኣስ ገዲፋትኒ 
ነይራ፡ በዚኣ እንደሞ ሸቕ! ሸቕ! ጀሚራትኒ፡
” ከብዝሕ ዝቐነየ ዓርክና፡ ከመይ ከምዝገብሮ 

ጠቓቒሱ ሞያዊ ምኽሪ 
ሓቲትዎ ነቲ ሓኪም።
እቲ ሓኪም ድማ፡ 

“ከም’ዚ ትብሎ 
ዘለኻ ዓይነት ጸገም 
እንተለካ፡ ካብ’ዛ ጽባሕ 
ኣብ ዘይትሓልፍ ግዜ፡ 
ቀልጢፍካ ጉያ ጀምር 
- ጉየ” ኢልዎ። 
ካልእ መዓልቲ ነቲ 
ሓሚመ በሃሊ ሰብ 

ኣብ መንገዲ ረኺበ ጥዕና ከመይ ቀንዩ ድሕሪ 
ምሕታተይ፡ “እሞ እቲ ጉያ ኣይጠቐመካን?” 
ኢለዮ።
“ኣየናይ ጉያ?” 
“ምሽ እቲ ሓኪም ዓርክና ጉየ ኢሉካ ነይሩ?”
“በዚ ጥሜት በቲ ቁሪ፡ በዚ ዋጢጣት 

መነባብሮ በቲ ናይ ስራሕ ዛሕሊ ዘጓይየና 
ዘሎ ከይኣክል’ሲ መሊሱ ድማ እዚ ሓኪም 
ከጓይየና? ግደፈና በጃኻ ዘዕርፈና እምበር 
ዘጓይየና መዓስ ስኢንና፡” ኢሉ መሊሱለይ። 
ካልእ ምስ መጸውዒ ሰባት ዝተሓሓዝ 

ነገር’ውን ኣሎ። ዝኾነ ሰብ ከም’ቲ ስሙ 
ክኾነልካ ናይ ምድላይ ድሌት።
ሓደ መዓልቲ ኣነን ምስግና ዝበሃል ዓርከይን 

ጐድኒ-ጐድኒ እናኸድና እንከለና፡ ሓደ ሰብ 
‘ሰላም’ ኢሉና ሓሊፉስ፡ 
  “ምሉእብርሃን እኳ’ዩ፡ ፈሊጥካዮ ኣለኻ 

ዲኻ?” ብምባል ሓቲተዮ። ኣይረኣዮን 
ከይከውን ኢለ ኣይኮንኩን። እናረኣዮ ከም 
ዘስቀጠ ጽቡቕ ገይረ ርእየዮ ስለ ዝነበርኩ እየ። 
ንምንታይ ሓቲተዮ’ውን እንድዒ። 
ምኽንያቱ፡ እቲ እናረኣዮ ከም ዘይረኣዮ 

ትም ምባሉ ምስ ፈለጥኩ፡ ነገር ክኣሊ 
ኣይፈተንኩን። ስለ’ዚ ፈሊጠ ኣይፈሊጠ ኩሉ 
ሓደ ከም ዝነበረ እናፈለጥኩ ሓቲተዮ ማለት 
ኢዩ። “ምሉእብርሃን እኳ’ዩ” ምስ በለኩዎ ንሱ 
ዝበለኒ ክነግረኩም።
“ንሰብ!” ኢሉኒ፡ 
“ኢሂ’ሞ ንሰብ...!” 
“ምስ ረኣኻዮ ስም ተውጸኣሉ ነይርካ 

እንተትኸውን፡ ነዚ ምሉእብርሃን ዘይኮነስ 
ምሉእጸልማት፡” ክብልዎ ምተገበኦም። 
“እሞ ንዓኻ ድማ፡ ከይፈለጡኻ እዮም 

ምስግና ኢሎምኻ እምበር ምስ ፈለጡኻ፡ 
ስም እንተዘውጽኡልካ እንታይ ምበሉኻ?” 
ኢለ ሓቲተዮ ኣነ ድማ፡ ካብ ምስኻ ብዘየሎስ 
ብነብስኻ ምዕላል ይሓይሽ ኢለ ግዲ ኮይነ።
“ሕራይስ’ከ ምስ ረኣዩኒ እንተዝኸውን 

እንታይ ምበሉኒ?” ፍሽኽ እናበለ ሓቲቱኒ።
“ምስግና ዘይኮነስ - ሕማቕ ኣለና፡” ምበሉኻ።
 “ግን’ኳ ሓቅኻ ኢኻ?” ኢሉኒ።
“ሓቀይ’ወ!”
“ምልጋጽ እሞ ግደፎ ‘ከመይ’ በለኒ፡”
“ሕራይ ከመይ?”
“ስምካ’ኳ ሰብ ኣይኮነን ዘውጸኣልካ፡” 
“መን ደኣ?” 
“ግብርኻ?”
“ሕጂ’ውን ከመይ?”
“ስም ስራሕካን ብቕዓትካን እምበር ሰብ 

ኣይኮነን ዘውጸኣልካ። ኣንጭዋ ስም ኣንበሳ 
ሂብካ ኣብ ሰፈር ኣንበሳ ስለ ዘቐመጥካያ 
ኣንበሳ ክትከውን ትኽእል ድያ? ንነብሪ 
ጎልጐል’ከ ድሙ ዝብል ስም ሂብካ ኣብ 
ማእከል ስድራቤት ስለ ዘቐመጥካዮን ድሙ 
ዝብል ስም ስለዝሃብካዮን፡ ነተን ኣናጹ ጥራይ 
ድዩ ዝጻባእ? ስለዝስ ሰብ ብዝሃበካ ስም ዘይኮነስ 
ብስራሕካ ወይ ብጠባይካ ኢኻ ትጽዋዕ።”
“ትኽክል...!”  ኢለ ብውሽጠይ። 

ምኽንያቱስ ከም’ቲ ንሱ ዝበሎ ግብሪ እምበር 
ስም ኣይኮነን ዝዛረብ። መሃንድስ፡ መምህር፡ 
ሓረስታይ፡ ዶክተር፡ ዝብል ስም ሒዝካ፡ ነቲ 
ሞያኻ ዝበቅዕ ስራሕ ብምስራሕ ተገልጋላይ 
እንተዘይ ኣዕጊብካ፡ ብጻማ ሞያኻ ቤትካን 
ስድራኻን እንተዘይ ኣማዕቢልካ፡ እቲ ስም ናይ 
ብሓቂ መጸውዒ ሞያኻ ዘይኮነስ፡ ዳርጋ ሳጓኻ 
ተቐይሩ ኣሎ ማለት ኮይኑ ስለ ዝተሰመዓኒ።



ሓዳስ   ኤርትራ

ምልክታምልክታምልክታምልክታምልክታምልክታምልክታምልክታ
14 ሰነ 2024 - ገጽ 6 መበል 33 ዓመት ቁ.247

ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ
ቤት-ፍርዲ ዞባ ማእከል 

ኣስመራ 

ኣመልከትቲ ፍረወይኒ ፍስሃየ ሃይለን 
ቅሳነት ፍስሃየ ሃይለን፡ ሓፍትና ሰለማዊት 
ፍስሃየ ሃይለ ወላዲታ ቅድሚ 34 ዓመት 
ሒዛታ ንመገሻ ንሃገረ ኢትዮጵያ ምስ 
ከደት ደሃይ ስለዘይብላ፣ ጥፍእቲ ምዃና 
ይረጋገጸልና ስለዝበለት፣ ዝቃወም እንተሎ፡ 
ን18/07/24 ቁ.49 ኣብ ቤ/ፍ ይቕረብ።

ኣሰገደች ኣብርሃም ተኽላይ፡ ወለደይ  
ኣብርሃም ተኽላይ ዓንደሚካኤልን 
ቅድስቲ ኣባይ ጋርዛን ስለዝዓረፉ፡ ኣነ ምስ 
6 ኣሕዋተይ ወረስቲ ምዃንና ይረጋገልና 
ስለዝበለት፣ ዝቃወም እንተሎ፡ ን23/7/24 
ቁ.49 ኣብ ቤ/ፍ ይቕረብ።

1ይ ደረጃ ቤት-ፍርዲ ዕዳጋ 
እኽሊ

ወ/ሮ ፋጥማ ካሕሳይ ዓብደልባቂ፡ ተጸዋዒ 
ኻልድ ጣህር መሓመድ፡ ናይ ውክልና 
ምስራዝ ክሲ ቀሪቡልካ ስለዘሎ፡ ን26/6/24 
ኣብ ቤ/ፍ ቅረብ። እንተዘይ ቀሪብካ፡ 
ጉዳይካ ኣብ ዘየለኻሉ ክረአ ምዃኑ 
ነፍልጥ።

ከሰስቲ ኣቶ ተስፋጋብር ተወልደብርሃንን 
ኣቶ ሰመረኣብ ተወልደብርሃንን፡ 
ተኸሰስቲ ዘውዲ ተወልደብርሃንን ሞጎስ 
ተወልደብርሃንን ናይ ምቅሊት ክሲ 
ቀሪቡልኩም ስለዘሎ፡ ን26/6/24 ኣብ 7ይ 
መጋባእያ ቅረቡ። እንተዘይ ቀሪብኩም፡ 
ጉዳይኩም ኣብ ዘየለኹምሉ ክረአ ምዃኑ 
ነፍልጥ።

ኣብ መንጎ ከሳሲት ወራ/ነፍ ሓጂ ዓጣ 
ሓሰን ዓብደልቃድር ወ/ሮ መርየም ዓጣ 
ሓሰን፡ ተኸሳሲ ዓብደልዋስዕ ዓብዱሰላም 
ሱሌማንን ዘሎ ናይ ገንዘብ ክርክር፡ 
ተኸሳሲ ኣድራሽኡ ስለዘይተፈልጠ 
ይጸወዓለይ ስለዝበለት፣ ብኣካል ወይ 
ብሕጋዊ ወኪል ን01/7/24 ኣብ ቤ/ፍ 
ቅረብ። እንተዘይቀሪብካ፡ ጉዳይካ ኣብ 
ዘየለኻሉ ክረአ ምዃኑ ነፍልጥ።

1ይ ደረጃ ቤት-ፍርዲ 
ጻዕዳክርስትያን

ወ/ሮ ሂወት ገብረመድህን፡ በዓል-
ቤተይ መስፍን ክንፈ ገብረሚካኤል 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 9 ደቁ ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን4/7/24 ኣብ ቤ/ፍ 
ይቕረብ።

ኣቶ ገብረ መስፍን ክንፈ፡ ኣቦሓጎይ ክንፈ 
ገብረሚካኤል ሃብቱን ዓባየይ እሙና ፍስሃን 
ስለዝዓረፉ፡ ኣነ ኣመልካቲ ንወላዲየይ 
ተኪአ ምስ 1ሓወቦይን 5 ኣሞታተይን 
ወረስቲ ምዃንና ይረጋገጸልና ስለዝበለ፣ 
ዝቃወም እንተሎ፡ ን4/7/24 ኣብ ቤ/ፍ 
ይቕረብ።

   1ይ ደረጃ ቤት-ፍርዲ 
ደቀምሓረ 

ኣቶ ዮናስ ስዩም፡ ኣቦይ ስዩም ተስፋዝጊ 
ገብረሙሴ ስለዝዓረፈ፡ ንኣደይ ወ/ሮ 
ንግስቲ ገብረመስቀል ናይ መጻምዲ መሰላ 
ክሕለወላ፡ ኣነ ምስ 3 ኣሕዋተይ ድማ 
ወረስቲ ምዃንና ይረጋገጸልና ስለዝበለት፣ 
ዝቃወም እንተሎ፡ ን10/7/24 ኣብ ቤ/ፍ 
ይቕረብ።

ጥዑምዝጊ ክፍለማርያም ምስጉን ምባል 
ተሪፉ፡ ጥዑምዝጊ ክፍለ ምስጉን ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን9/7/24 ኣብ ቤ/ፍ ይቕረብ።

   1ይ ደረጃ ቤት-ፍርዲ 
ሰገነይቲ 

ከሳሲት ንግሳ ሃብቱ ገብረመድህን፡ ተኸሳሲ 
ኣቶ ገብረመድህን ስብሓት ጓንጉል፡ ናይ 
ሓዳር ክሲ ቀሪቡልካ ስለዘሎ፡ ን4/7/24 
ብኣካል ወይ ብሕጋዊ ወኪል ኣብ ቤ/ፍ 
ቅረብ።

1ይ ደረጃ ቤት-ፍርዲ ዓረዛ

ኣቤል ርእሶም ግደ ምባል ተሪፉ፡ ሳምኤል 
ርእሶም ግደ ተባሂሉ ይተኣረመለይ 
ስለዝበለ፣ ዝቃወም እንተሎ፡ 2/7/24 ኣብ 
ቤ/ፍ ይቕረብ።

1ይ ቤት-ፍርዲ ከረን

ኣቶ ኣለም ኣበራ ኣርኣያ፡ ወኪል ወ/ሮ 
ጸጋ ወልደዝጊ ገብረማርያም፡ ተጸዋዒት 
ወ/ሮ ጸሃይ ኣበራ ኣርኣያ ናይ ሲቪል 
ክርክር ክሲ ቀሪቡልኪ ስለዘሎ፡ ብኣካል 
ወይ ብሕጋዊ ወኪል ን27/6/24 ኣብ 
ቤ/ፍ ቅረቢ።

ቤት-ፍርዲ ከረን

ኣቶ ዘራጽዮን ገብሩ ዘርአ ምባል 
ተሪፉ፡ ዘራጽዮን ደብሩ ዘርአ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን26/6/24 ኣብ ቤ/ፍ ይቕረብ።

1ይ ቤት-ፍርዲ ሓጋዝ

ሰዓረ ሰጊድ ርስቶም፡ ብወኪል ራህዋ 
ሰጊድ ርስቶም፡ ኣብ ኤርትራዊ መንነተይ 
ዝተወለድኩሉ ዕለት ልደት ብጌጋ 
20/5/1990 ተመዝጊቡ ዘሎ ጌጋ ኮይኑ፡
17/5/1988 ተባሂሉ ይተኣረመለይ 
ስለዝበለ፣ ዝቃወም እንተሎ፡ ን27/5/24 
ኣብ ቤ/ፍ ይቕረብ።

1ይ ቤት-ፍርዲ ተሰነይ

ኣመተጽዮን ተስፋጊዮርጊስ ጊለጋብር፡ 
በዓል ቤተይ ተኽለ ኣልፋ ሃብተማርያም 
ስለዝዓረፈ፡ ኣነ ምስ 6 ደቅና ወረስቲ 
ምዃንና ይረጋገጸለና ስለዝበለት፣ ዝቃወም 
እንተሎ፡ ን4/7/24 ኣብ ቤ/ፍ ይቕረብ።

1ይ ቤት-ፍርዲ ሞልቂ

ወ/ሮ ጽገ ኣማረ ገብረ፡ በዓል ቤተይ 
ጽገሃንስ ገብረመስቀል ኢልያስ፡ ደሃይ 
ስለዘይብሉ ይጸወዓለይ ስለዝበለት፣ ብኣካል 
ወይ ብሕጋዊ ወኪል ን26/6/24 ኣብ 
ቤ/ፍ ቅረብ።

1ይ ደረጃ ቤት-ፍርዲ ባጽዕ

ኢብራሂም ሓምድ ኢብራሂም ምባል 
ተሪፉ፡ ኢብራሂም መሓመድ ኢብራሂም 
ተባሂሉ ይተኣረመለይ ስለዝበለ፣ ዝቃወም 
እንተሎ፡ ን 27/6/24 ኣብ ቤ/ፍ ይቕረብ።

ኣቶ ተስፋኣለም ዘካርያስ ወ/ሮ ኤደን 
ኪዳነ ስም ትሕቲ ዕድመ ወድና ምስጥር 
ተስፋኣለም ዘካርያስ ምባል ተሪፉ፡ 
ማታን ተስፋኣለም ዘካርያስ ተባሂሉ 
ይተኣረመለይ ስለዝበለ፣ ዝቃወም እንተሎ 
ን27/6/24 ኣብ ቤ/ፍ ይቕረብ።

The state of Eritrea 
Ministry of Agriculture

1. The State of Eritrea, Ministry of Agriculture, and National Project Coordination Office 
(NPCO) has received financing from the International Fund for Agricultural Develop-
ment (IFAD) and intends to apply a part of the proceeds of the financing to this pur-
chase. The use of any IFAD financing shall be subject to IFAD’s approval, pursuant to 
the terms and conditions of the financing agreement, as well as IFAD’s rules, policies 
and procedures. IFAD and its officials, agents and employees shall be held harmless 
from and against all suits, proceedings, claims, demands, losses and liability of any 
kind or nature brought by any party in connection with Integrated Agricultural De-
velopment Project (IADP)

2. The Integrated Agricultural Development Project (IADP) includes three components 
and has six years’ lifetime starting June 2022. The overall goal of the project is to con-
tribute to poverty reduction and food and nutrition security of rural households. The 
project Development objective is to enhance small holder agricultural production 
and productivity in sustainable way and improves rural livelihoods. 

3. This IFB follows the general procurement notice that appeared on the IFAD web-
site on 31 January, 2024, the United Nations Development Business (UNDB) website 
on 31 January, 2024 and a national newspaper Haddas Eritrea/ Eritrean profile on 2 
March, 2024,

4. The purchaser now invites sealed bids from eligible entities (bidders) for the Procure-
ment of Bamboo Plant Materials at CIF Massawa Sea port for foreign bidders or MOA 
Ex-warehouse for local bidders with 120 days delivery period from contract signa-
ture. More details on these goods and related services are provided in the schedule 
of requirements in this bidding document.

5. This IFB is open to all eligible bidders who wish to respond. Subject to the restrictions 
noted in the bidding document, eligible entities may associate with other bidders to 
enhance their capacity to successfully deliver the goods and related services. 

6. Bidding will be conducted using the national competitive bidding (NCB) method, the 
evaluation procedure for which is described in this bidding document, in accordance 
with the IFAD Procurement Handbook which is provided at www.ifad.org/project-
procurement. The NCB process, as described, will include a review and verification 
of qualifications and past performance, including a reference check, prior to the con-
tract award.

7. Please note that a pre-bid conference will not be held as described in the bid data 
sheet (BDS), Section III of the bidding document.

8. Bidders interested in submitting a bid shall get the bidding document for free against 
application letter. Bidding documents can be obtained by sending an e-mail or letter, 
giving full contact details of the bidder, to the following point of contact. This will 
ensure that the bidders receive updates regarding this bidding document.

To: Ministry of Agriculture,

Procurement and Supplies Management Division (PSMD)

Lidia Russom (Procurement officer)

Sawa Street, Asmara, Eritrea

   Email: Lidyarusomlidu1221@gmail.com

   Tel Number: 00291181076/00291189266

   P.O.Box: 1048

9. Bids must be delivered to the address and in the manner specified in the bid data 
sheet –instructions to bidders 23.2, no later than 9;30 am local Asmara, Eritrea time, 
15 July, 2024.

10. Bidders shall be aware that late bids will not be accepted under any circumstance 
and will be returned unopened at the written request and cost of the bidder. All bids 
must be accompanied by bid-securing declaration.

11. Please note that electronic bids shall not be accepted.

Yours sincerely
Lidia Russom

IADP Project Procurement officer
Lidyarusomlidu1221@gmail.com

Tel Number: 00291181076/00291189266
Fax Number: 1048

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ኣማኑኤልን ኣድያምን፡ ዝቐልጠፉ ተቐዳደምቲ 2024 ኮይኖምኣማኑኤልን ኣድያምን፡ ዝቐልጠፉ ተቐዳደምቲ 2024 ኮይኖም

ኣማኑኤል፡ ድሕሪ ዳኒኤል ኣከታቲሉ ዝተዓወተ . . .ኣማኑኤል፡ ድሕሪ ዳኒኤል ኣከታቲሉ ዝተዓወተ . . .

ስእሊ - ክብሮም ጸሃየ

 ሻምፕዮን ቅድድም ብሽክለታ ኤርትራ 
2024፡ ትማሊ ሓሙስ ብናይ ውልቂ ናይ ግዜ 
ውድድር ኣብ ዝተኸፍተሉ፡ ናይ ዓሚ ዕዉታት 
ኦሎምፒካዊ ኣማኑኤል ገብረእግዚኣብሄርን 
ኣድያም ዳዊትን፡ ዝቐልጠፉ ተቐዳደምቲ እዛ 
ዓመት ኮይኖም። 
  ናይ ውልቂ ናይ ግዜ ውድድር 

(ክሮኖሜተር)፡ ካብ ናይ ጽርግያ ውድድር 
ዝፈልዮ፡ ንበይንኻ ኣንጻር ንፋስ ትቃለስ ምዃንካ 
እዩ። ካብ ንፋስ እትሕበኣሉ ወይ ጕልባብ ዝኾነካ 
ሕቖ ተቐዳዳማይ የለን፣ ሓገዝ ደቂ ጋንታኻ 
እትረኽበሉ ኣይኮነን፣ ዘብርየካ ኮነ ዝመርሓካ 
ተቐዳዳማይ’ውን የለን፣ እቲ እንኮ ቃልሲ ምስ 
ሰዓትካን ብሽክለታኻን እዩ። ስለዝኾነ፡ ኣብ በይንኻ 
ከመይ ከምእትዝውር ዓቕምኻ ዝፍለጠሉ እዩ። 
መብዛሕትኡ ግዜ፡ ናይዚ ውድድር ክኢላታት 
(Specialist) ተቐዳደምቲ ክዕወቱሉ ድማ 
ይረኣዩ።
  እዚ ኣብ ጎልጎል ማይ ድምነት ዝተኻየደ ናይ 

ትማሊ ውድድር ከኣ፡ ምስቲ ዝነበረ ሓያል ንፋስ 
ንኹሎም ተቐዳደምቲ ኣዝዩ ፈታኒ እዩ ነይሩ 
- ብፍላይ ነቶም ናይ ክሮኖሜተር መወዳደሪ 
ብሽክለታ ዘይሓዙ ገለ ተቐዳደምቲ።
  ኣብ ናይ ዓበይቲን ትሕቲ 23 ዓመትን 

ደቂ ተባዕትዮ ውድድር፡ ዳርጋ ኩሎም ናይ ዞባ 
ማእከልን ገለ ፕሮፈሽናላት ተቐዳደምቲን፡ ነዚ 
ናይ ክሮኖሜተር ውድድር ኣይተኻፈሉዎን። 
ሸውዓተ ፕሮፈሽናላት፡ ሓደ ካብ መሰልጠኒ 
ማእከል ዩሲኣይ፡ ክልተ ናይ ውልቂ፡ ሓደ ካብ 
ኣስቤኮ ሓደ ከኣ ካብ ኤሪቴል፡ ብድምር 12 
ተቐዳደምቲ ጥራይ እዮም ተወዳዲሮም።
  እዞም ተቐዳደምቲ፡ ክልተ ዙርያ ማለት 36 

ኪሎሜተር እዮም ሸፊኖም። ፈለማ ዝተበገሰ ኣባል 

‘ትራንጋኑ’ መትከል እዮብ እዩ ነይሩ፣ ዝተረፉ 
ተቐዳደምቲ ከኣ፡ ኣብ ከክልተ ደቒቕ ፍልልይ 
ነቒሎም። ኣማኑኤል ገብረእግዚኣብሄር፡ ናይ 
ዝሓለፈ ዓመት ዕዉት ብምንባሩ መወዳእታ 
እዩ ተበጊሱ። ናይ ዓሚ ክብሩ ኣሕሊፉ ክህብ 
ድማ ፍቓደኛ ኣይነበረን። 
  ዝሓለፈ ወርሒ ኣብ ጂሮ ዲ ኢጣልያ ብሉጽ 

ጸወታ ዘርኣየን ናይ ቀዳመይቲ መድረኽ ዝበለጸ 
ተቐዳዳማይ (Combative Rider) ዝተባህለን 
ኣማኑኤል፡ ብፍላይ ኣብ ካልአይቲ ዙርያ ዝያዳ 
ግዜ ከሲቡ።
  እዚ ወዲ 29 ዓመት ኣባል ሊድል ትረክ፡ 

ኣብ ሰዓት ብገምጋም 49.6 ኪሎሜተር እናረገጸ 
ብ43 ደቒቕ፡ 32 ካልኢትን 29 ንኡስ ካልኢትን 
ወዲኡ። ሽሕ’ኳ፡ ነቲ ዓሚ ኣብ ተመሳሳሊ ቦታን 
ርሕቀትን ዝሃረሞ 43 ደቒቕ፡ 4 ካልኢትን 10 
ንኡስ ካልኢትን ከመሓይሾ ኣይኽኣል፡ ንኻልኣይ 
ተኸታታሊ ዓመት ዝቐልጠፈ ኤርትራዊ 
ተቐዳዳማይ ካብ ምዃን ግና ኣይተዓግተን።
  ‘ፓንታኒ’ ዝብል ሳጓ ዘለዎ ኣማኑኤል፡ ኣብ 

2019 እውን ምስ ክለብ ዳይመንሽን ዳታ ኣብ 
ዝነበረሉ ዝቐልጠፈ ተቐዳዳማይ ተባሂሉ ነይሩ 

እዩ። በዚ ከኣ፡ ሰለስተ ግዜ 
ሻምፕዮን ክሮኖሜተር ኮይኑ 
ኣሎ ማለት’ዩ። ድሕሪ’ቲ ኣብ 
ናይ ግዜ ውድድር ልዑል 
ብቕዓት ዝነበሮ ኦሎምፒካዊ 
ተቐዳዳማይ ዳኒኤል 
ተኽለሃይማኖት ከኣ፡ ብብዝሒ 
ዓወታት ካልኣይ ተሰሪዑ 
ኣሎ። ዳኒኤል፡ ሓሙሽተ ግዜ 
- ኣብ 2011፡ 2012፡ 2015፡ 
2016ን 2018ን ዝቐልጠፈ 
ተቐዳዳማይ ምንባሩ ይፍለጥ። 
  ብተወሳኺ 

ኣማኑኤል፡ ድሕሪ ዳኒኤል 
ተኽለሃይማኖት ኣከታቲሉ 
ክልተ ግዜ ሻምፕዮን 
ክሮኖሜተር ክኸውን ዝኸኣለ 
ፋልማይ ተቐዳዳማይ ኮይኑ 
ኣሎ። ታሪኻዊ ዓወት!
  ተቐዳዳማይ ክለብ ኣስታና - 

ሄኖክ ምሉእብርሃን፡ ኣብዚ ናይ 
ትማሊ 

ውድድር ንኣማኑኤል 
ዝበድሆ ተቐዳዳማይ እዩ 
ነይሩ። 21 መድረኻት 
ጂሮ ወዲኡ ዝመጸ ሄኖክ፡ 
ካብዚ ምኵር ተቐዳዳማይ 
23 ካልኢት ተፈንቲቱ 
እዩ፡ ካልኣይ ደረጃ ሒዙ።   
  ዝሓለፈ ዓመት 

ኣብ ሻምፕዮን ኤርትራ 
ዘይተሳተፈ ቢንያም 
ግርማይ ድማ፡ 1 ደቒቕን 
10 ካልኢትን ድሒሩ 
ሳልሳይ ደረጃ ሒዙ። 
ኣባል ኢንተርማርቸ 
ቢኒያም ግርማይ፡ ናይ 
2022 ዝቐልጠፈ 
ተቐዳዳማይ ምንባሩ 
ይዝከር። 
  ኣኽሊሉ ኣረፋይነ፡ 

ካብ ዕዉት 1 ደቒቕን 
21 ካልኢትን ድሒሩ 

ራብዓይ ወጺኡ። ኣብ ናይ ትሕቲ 23 ዓመት 
ግና፡ ጸብለል ኢሉ ኣሎ። ኣባል ዋንቲ ሩዝ 
ተክኖርድ ዝኾነ ኣኽሊሉ፡ ዝሓለፈ ዓመት ዕዉት 
ናይ ትሕቲ 23 ዓመት ምንባሩ ይዝከር። 
ተቐዳዳማይ ኤሪተል ሳሙኤል ሓየሎምን ናይ 
ውልቂ ተቐዳዳማይ ኤስሮም ተስፋይን ድማ፡ 
ተሸለምቲ ብሩርን ነሓስን መዳልያ ኮይኖም። 
  ኣብዚ ውድድር፡ ሓደ ካብቶም ናይ 

ምዕዋት ግምት ተዋሂብዎም ዝነበሩ ተቐዳዳማቲ፡ 
ኦሎምፒካዊ ተቐዳዳማይ መርሃዊ ቅዱስ እዩ። 
ንሱ፡ ሸሞንተ ኪሎሜተር ምስ ተጓዕዘ ናይ 
ቅድሚት ጎማ ስለዝነፈሶ ውድድር ክቕጽል 
ኣይከኣለን። 
  ንሱ፡ “ነዛ ናይ ክሮኖሜተር ውድድር 

ተዳልየላ እየ ነይረ። ጽቡቕ እዩ ዝስመዓኒ ነይሩ። 
ሻምፕዮን ኤርትራ፡ ዓመት ምሉእ እትጽበዮ 
ውድድር ምስ ምዃኑ፡ ብኸምዚ ዓይነት ጸገም 
ከቋርጽ ሕማቕ ተሰሚዑኒ። ካብ መውደቕቲ 
ምድሓነይ ግና፡ ዓቢ ነገር እዩ። ተስፋ እገብር 
ኣብ ናይ ጽርግያ ውድድር ጽቡቕ ውጽኢት 
ከምጽእ።” ኢሉ።
   13 ዝብዝሐን ዓበይቲን ትሕቲ 23 ዓመትን 

ደቂ ኣንስትዮ፡ ሓንቲ ዙርያ - 18 ኪሎሜተር 

ሸፊነን። ተቐዳዳሚት ደንደን ኣድያም ዳዊት 
ከኣ፡ ብገምጋም ኣብ ሰዓት 40.5 ኪሎሜተር 
እናተጓዕዘት - ብ26 ደቒቕን 37 ካልኢትን 
ተዓዊታትሉ። በዚ ከኣ፡ ኣድያም፡ ወላ’ኳ ነቲ 
ዓሚ ኣብ ተመሳሳሊ ርሕቀት ዝሃረመቶ ግዜ (25 
ደቒቕን 47 ካልኢትን) 
ኣይተመሓይሾ ፡ 
ንኻልኣይ ተኸታታሊ 
ዓመታ ግና፡ ሻምፕዮን 
ክሮኖሜተር ክትከውን 
ክኢላ ኣላ።
  ጓል ጋንታኣ ሚለና 

ያፌት፡ 13 ካልኢትን 
ተፈንቲታ ካልአይቲ፡ 
ተቐዳደሚት ጋንታ 
ደቡብ ሱዛን ፍስሃየ 
ድማ፡ 22 ካልኢትን 
ድሒራ ሳልሰይቲ 
ወጺአን። ሰለስቲአን 
እዘን ተቐዳደምቲ፡ 
ናይ ትሕቲ 23 ዓመት 
ዕዉታት’ውን እየን።
  ብዘይካ’ዚ፡ ንኣሽቱ 

(ጁንየር) ተቐዳደምቲ 
ደቂ ኣንስትዮ 
ቀዲመን ተወዳዲረን። 
ን15 ኪሎሜተር - 
ብ24 ደቒቕን 22 
ካልኢትን ዝወደኣቶ 
ተቐዳዳሚት ጋንታ ደቡብ ኣድያም ኢሳቕ ከኣ፡ 
ዝቐልጠፈት ተቐዳዳሚት እዛ ዓመት ኮይና። 
ብቕደም ተኸተል 20ን 22ን ካልኢታት ዝደሓራ 
ናይ ውልቂ ተቐዳደምቲ ቤትኤል ኤፍሬምን 
ኣባል ደንደን ኤልዳና በረኸትን ድማ፡ ካልአይትን 
ሳልሰይትን ብምዃን መድረኽ ደይበን።
  ዝበዝሐ ሱታፌ ዝተራእየሉ ውድድር ንኣሽቱ 

(ጁንየር) ደቂ ተባዕትዮ እውን፡ ኣካል እቲ ዕለት 
ነይሩ። ተቐዳዳማይ ኤሪቴል ናሆም ኤፍሬም 
ከኣ፡ ብገምጋም ኣብ ሰዓት 46.4 ኪሎሜተር 
እናረገጸ ን18 ኪሎሜተር - ብ23 ደቒቕን 16 
ካልኢትን ወዲእዎ። 25 ካልኢት ዝደሓረ ኬቨን 
ተኽለማርያም ካብ ኣስቤኮ ካልኣይ፡ 29 ካልኢትን 
ዝደሓረ ተቐዳዳማይ ኤሪተል ሄኖክ ካሕሳይ 
ሳልሳይ ብምዃን ውድድሮም ዛዚሞም።
  እዚ ከምዚ’ሉ እንከሎ፡ ኣብ ሰለስተ ምድብ 

ዝተኸፋፈለ ውድድር ፓራሳይክሊክ (ናይ 
ስንኩላን) እውን፡ ተሰላሲሉ ነይሩ። ኣብቶም 
ሓሙሽተ ኪሎሜተር ዝሸፈኑ፡ ተኽሊት 
ወልደየውሃንስን ዘርእሰናይ ገብረመስቀልን ካብ 

ዞባ ማእከል ተዓዊቶ። 
  ሚካኤል ዘርኣይ፡ ኣለም የውሃንስን ዳኒኤል 

ነጋሽን ኣብ 10 ኪሎሜተር፡ ሳሙኤል ኣቶብርሃን - 
ጋሽ ባርካ፡ ካሕሳይ ተኽለ - ሰሜናዊ ቀይሕ ባሕሪ፡ 

ኤፍሬም ኢሳቕ - ማእከል ድማ፡ 15 ኪሎሜተር 
ካብ ዝሸፈኑ ተቐዳደምቲ መድረኽ ዝደየቡ 
ነይሮም። ዕዉታት ከኣ፡ ዝተዳለወሎም መዳልያን 
ገንዘብን ካብ ዝተፈላለዩ ሓለፍቲ ተቐቢሎም።
  ሻምፕዮን ኤርትራ 2024፡ ጽባሕ ቀዳም 

ብናይ ጽርግያ ውድድር ኣብ ጎደናታት ኣስመራ 
ክዛዘም እዩ። እዚ ውድድር፡ ሰንበት ክካየድ እኳ 
መደብ ተሰሪዑሉ እንተነበረ፡ እታ ዕለት ዒድ 
ኣልኣድሓ ዝበዓለላ ብምዃና ግና፡ ናብ ቀዳም 
ተሳሒቡ ኣሎ። 
  ቀዳም፡ መዓልቲ ዕዳጋን ብሓፈሻ ብዙሕ 

ምንቅስቓስ ዝረኣየላን ዕለት እያ። ስለዝኾነ፡ 
ኩሉ ሰብ ዝበዝሐ ጎደናታት ኣስመራ ከምዝዕጾ 
ፈሊጡ፡ ምንቅስቓሳቱ ነዚ ውድድር ብዘይጸሉን 
ንተቐዳደምቲ ሓደጋ ብዘየስዕብን መገዲ ክገብሮ፡ 
ሃገራዊ ፈደረሽን ተላብዩ ኣሎ።



 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና 195፡ 6 ከባቢ ባሕቲ መስከረም፡ ጎኒ ቤት መግቢ ሊባኖስ 110740

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ሓዳስ   ኤርትራ 14 ሰነ 2024 - ገጽ 8 መበል 33 ዓመት ቁ.247

abur Printing Services

ሕቡራት ሃገራት፡ ኣብ ልዕሊ መንግስቲ እስራኤልን ሓማስን ክሲ መስሪቱመንግስቲ እስራኤልን ምንቅስቓስ 
ሓማስን፡ ካብ 7 ጥቅምቲ 2023 
ኣትሒዞም ገበናት ኲናትን ምጥሓስ 
ኣህጉራዊ ሕግታትን ከምዝፈጸሙ፡ ቤት-
ምኽሪ ሰብኣዊ መሰላት ሕቡራት ሃገራት 
ኣብ ዘውጽኦ ሓድሽ ጸብጻብ ገሊጹ።
እቲ ብመርማሪ ኮሚሽን ሕቡራት ሃገራት 

ዝተኻየደ መርመራ፡ ክልቲኦም ወገናት 
ኣብ ልዕሊ በርጌሳውያን መጥቃዕቲን 
ቅትለትን ከምዝፈጸሙ ይኸስስ።
እቲ ጸብጻብ፡ ክሳብ መወዳእታ 2023 

ኣብ ዝነበረ ግዜ ዝሽፍን ኮይኑ፡ “እስራኤል 
ብፍላይ - ገበናት ኣንጻር ሰብኣውነት 
ፈጺማ” ክብል ከሲሱ።
መንግስቲ እስራኤል ነቲ ጸብጻብ 

ብምንጻግ፡ እቲ ኮሚሽን ኣንጻር እስራኤል 
ዝቐንዐ ጸቢብ ፖለቲካዊ ኣጀንዳ 
ከምእተኸተለ ወቒሱ።
ኣባላት እቲ መርማሪ ኮሚሽን፡ ነቲ ኣብ 

ዝመጽእ ሰሙን ናብ ባይቶ ሰብኣዊ 
መሰላት ሕቡራት ሃገራት ዝቐርብ ጸብጻብ 
ንምስንዳእ፡ ምስ ግዳያትን መሰኻኽርን 
ዝተኻየዱ ቃለ-መሕትት፡ ሕክምናዊ 
ጸብጻባትን ካልኦት ምንጪታትን 
ከምእተጠቐሙ ሓቢሮም።
እቲ ብሓላፊት ሰብኣዊ መሰላት ሕቡራት 

ሃገራት-ነበር ናቪ ፒላይ ዝምራሕ ኮሚሽን 
ወሲኹ፡ እስራኤል ህዝቢ ኣብ ዝነብረሉ 

ከባቢታት ከበድቲ ኣጽዋር ምጥቃማ ከም 
ገበን ኲናት’ዩ ዝርአ ብምባል፡ እስራኤል 
ኣብ ልዕሊ ሲቪላዊ ህዝቢ ቀጥታዊ 
መጥቃዕቲ ከምዝፈጸመት ኣረዲኣ።
ብዘይካ’ዚ፡ እስራኤል፡ ሰብኣዊ ረድኤት 

ከይባጻሕ ብምኽልካል ከምኡ’ውን 
ዓሰርተታት ኣሽሓት ህጻናት ብምቕታልን 
ብምጉዳእን ዝኣመሰሉ ካልኦት ሓያሎ 
ገበናት ኲናት እውን ተኸሲሳ ኣላ።
ሓማስ ብወገኑ፡ ኣብ’ቲ ብ7 ጥቅምቲ 

2023 ኣብ ልዕሊ እስራኤል ዝፈጸሞ 
መጥቃዕቲ - 1200 ሰባት ክሞቱ እንከለዉ፡ 
251 ካልኦት ጅሆ ከምዝሓዘ ዝዝከር 

ኮይኑ፡ በቲ ስጒምቲ ተሓታቲ ምዃኑ እቲ 
መርማሪ ኮሚሽን ሓቢሩ።
ኲናት እስራኤልን ሓማስን ካብ ዝጅምር፡ 

ዛጊት ልዕሊ 37 ሽሕ ፍልስጤማውያን 
ከምእተቐትሉ ብሓማስ ዝመሓደር 
ሚኒስትሪ ጥዕና ቓዛ ይገልጽ።

ቻይናን ኒውዚላንድን ሽርክነተን ንምድልዳል ተሰማሚዐን
ህዝባዊት ሪፓብሊክ ቻይናን 

ኒውዚላንድን፡ ኩሉ-መደያዊ ምትሕብባረን 
ንምሕያል ከምእተሰማምዓ ተገሊጹ።
እዚ ዝተገልጸ፡ ቀዳማይ ሚኒስተር 

ህዝባዊት ሪፓብሊክ ቻይና ሊ ቺያንግ፡ 
ካብ 13 ክሳብ 20 ሰነ ንዘካዪዶ ናይ 
ሰለስተ ሃገራት ዑደቱ ንምፍላም - ናብ 
ኒውዚላንድ ኣብ ዝኣተወሉ ኣጋጣሚ 
እዩ።
ቀዳማይ ሚኒስተር ሊ ምስ ዋና 

ኣመሓዳሪት ኒውዚላንድ ሲንዲ ኪሮ ኣብ 
ዝገበርዎ ርክብ፡ ቻይናን ኒውዚላንድን 
ተመሳሳሊ ባህሊ፡ ክብርታትን ኣህጉራዊ 
ሓሳባትን ከምዘለወን ብምግላጽ፡ 
ክልቲአን ሃገራት ኣብ ዝሓለፋ ዓመታት 
ኣመዝጊበናኦ ዘለዋ ምዕባለታት - ካብ 
ንሓድሕደን ተጠቀምቲ ከምዝኾና 
ሓቢሩ።
ቻይና ምስ ኒውዚላንድ ዘለዋ ምትሕብባር 

ዝያዳ ንምዕባይ፡ ትምህርታዊ፡ ባህላውን 

ካልእ ኣብ ሰራሕተኛታት ክልቲአን ዝግበር 
ናይ ተመኲሮ ምልውዋጥን ንምሕያል 
ድልውቲ ምዃና፡ እቲ ቀዳማይ ሚኒስተር 
ወሲኹ ገሊጹ።
ቀዳማይ ሚኒስተር ቻይና ሊ፡ ቅድሚ 

52 ዓመታት ዲፕሎማስያዊ ርክብ ቻይናን 
ኒውዚላንድን ካብ ዝምስረት ኣትሒዙ፡ 
ምሕዝነት ክልቲአን ሃገራት ቅርዑይ ኮይኑ 
ምቕጻሉን፡ ኣብ ክልተኣዊ ዝምድናታት 
ልዑል ምዕባለ ከምዘመዝገበን ገሊጹ።
ሲንዲ ኪሮ ብወገና፡ ኒውዚላንድ 

ምስ ቻይና ኣብ ዝተፈላለየ መዳያት 
ምትሕብባር ንምዕማቝ፡ ምሕዝነት 
ክልቲኡ ህዝብታት ዝያዳ ንምዕባይ፡ 
ከምኡ’ውን ከም ክሊማዊ ስግኣት ኣብ 
ዝኣመሰሉ ዓለማዊ ጉዳያት ብሓባር 
ንምግጣም ድልውቲ ምዃና ገሊጻ።
ብወግዓዊ ዑደት ዝሓለፈ ሓሙስ ናብ 

ኒውዚላንድ ዝኣተወ ቀዳማይ ሚኒስተር 
ሊ፡ ኣብ ዝቕጽል መዓልታት እውን ናብ 
ኣውስትራልያን ማሌዥያን  ከምርሕ 
እዩ።

መራኽብ ውግእ ሩስያ ናብ ኲባ ኣትየን
ኣርባዕተ መራኽብ ውግእ ሩስያ፡ ናይ 

ሓሙሽተ መዓልቲ ምብጻሕ ንምክያድ 
ናብ ወደባዊት ርእሰ-ከተማ ኲባ - ሃቫና 
ከምዝኣተዋ፡ ሚኒስትሪ ምክልኻል ሩስያ 
ሓቢሩ።
ብመሰረት ሓበሬታ ሚኒስትሪ ምክልኻል 

ሩስያ፡ ክልተ ካብ’ተን መራኽብ - ልዕሊ 
ፍጥነት ድምጺ ዝጒዓዝ ዝተራቐቐ 
ሚሳይላት ዝጸዓና እየን።
እተን መራኽብ፡ ኣቐዲመን ኣብ 

ኣትላንቲካዊ ውቅያኖስ ናይ ሚሳይል 
ወተሃደራዊ ልምምድ ኣካይደን ምንባረን 
ዝፍለጥ እዩ።
ሃገራት ምዕራብ፡ እተን ወተሃደራውያን 

መራኽብ ብኒዩክለሳዊ ጸዓት እትሰርሕ 
ሳብ-ማሪን እውን ከምእትርከበን እኳ 

እንተገለጻ፡ ሚኒስትሪ ጉዳያት ወጻኢ ኲባ 
ግና፡ ካብ’ተን መራኽብ ኒዩክለሳያዊ ጸዓት 
እትውንን ሳብ-ማሪን ከምዘየላን፡ ነቲ ዞባ 
ኣብ ሓደጋ ዘእቱ ኩነታት ከምዘየለን 
ኣብሪሁ።
ሚኒስትሪ ምክልኻል ሩስያ ብወገኑ፡ እቲ 

ሓይሊ ባሕሪ ኵባ 21 መዳፍዕ ብምትኳስ 
ብክብ ዝበለ ስነ-ስርዓት ዝተቐበሎ ምብጻሕ 
ናይ’ተን መራኽብ፡ ንባሕረኛታት ሩስያ 
ምስ ባህሪያዊ መስሕብ ንምልላይ 
ንዕረፍትን ዝዓለመ ደኣ’ምበር ወግዓዊ 
ምብጻሕ ከምዘይኮነ ሓቢሩ።
ኣብ ዝሓለፈ እዋን’ውን፡ ሩስያ ናብ’ታ 

ናይ ነዊሕ እዋን መሻርኽታ ዝኾነት ኲባ 
መራኽብ ውግእ ልኢኻ ምንባራ ዝዝከር 
እዩ።

ደ.ሪ.ኮንጎ - ጃልባ ብምጥሓላ ልዕሊ 80 ሰባት ሞይቶም
ኣብ ደሞክራስያዊት ሪፓብሊክ ኮንጎ፡ 

ልዕሊ 270 ተሳፈርቲ ጽዒና ትጒዓዝ 
ዝነበረት ጃልባ ብምጥሓላ - ብውሕዱ 
80 ሰባት ከምዝሞቱ፡ ፕረዚደንት’ታ ሃገር 
ፌሊክስ ትሺሰኬዲ ኣፍሊጡ።
ብዛዕባ’ቲ ዝሓለፈ ረቡዕ ካብ ኣውራጃ 

ማይ-ንዶምቤ ኣስታት 70 ኪ.ሜ ርሒቑ 
ኣብ ዝርከብ ሩባ ክዋ ዘጋጠመ ሓደጋ፡ 
ፕረዚደንት ትሺሰኬዲ ብማሕበራዊ 
መራኸቢ ‘ኤክስ’ ኣብ ዝዘርገሖ መግለጺ፡ 
“ኣብ መጻኢ ከም’ዚ ዓይነት ሓደጋ 
ዳግማይ ከይፍጠር - ጠንቂ ናይ’ዚ ዘሕዝን 

ፍጻመ ክምርመር ኣለዎ” ክብል ኣገንዚቡ።
ፕረዚደንት ትሺሰከዲ፡ ንስድራ-ቤት 

ግዳያት ናይ ሓዘን መልእኽቲ ኣብ ርእሲ 
ምስዳድ - እቶም ዝተጐድኡ ክሕገዙ 
መምርሒ ሂቡ።
ጠንቂ’ቲ ሓደጋ ዛጊት እኳ እንተዘይተነጸረ፡ 

እታ ጃልባ ልዕሊ ዓቐን ተሳፈርቲ ጽዒና 
ምንባራን ብግዜ ለይቲ ትንቀሳቐስ 
ከምዝነበረትን ኣፈናዊ መርመራታት 
የመልክቱ።
ኣብ ኮንጎ፡ ብሰንኪ እቲ  ዘሎ ብቕዓቱ 

ዘይሓለወ ትሕተ-ቅርጺን ሰፊሕ 

ጫካታትን፡ ሰባት ጀላቡ ብምጥቃም 
መዓልታዊ ንጥፈታቶም ከምዘካይዱ 
ይሕበር።

ግሪኽ - ሳዕቤናት ሙቐት ንምጉዳል ጻዕሪታት ይካየድ
ኣብ ግሪኽ፡ ተኸሲቱ ብዘሎ ብርቱዕ 

ሙቐት ዝዓብለሎ ኩነታት ኣየር ኣብያተ-
ትምህርቲን መስሕብ በጻሕቲ ዝኾነ 
ጥንታዊ ቦታታትን ከምእተዓጽወ ተገሊጹ።
እቲ ስጒምቲ ዝተወስደ፡ እቲ ብርቱዕ 

ሙቐት ከስዕቦ ንዝኽእል ጥዕናዊ ጸገማት 
ንምንካይ ተባሂሉ ከምዝኾነ መንግስቲ 
ግሪኽ ሓቢሩ።
ኣብ ግሪኽ፡ መጠን ሙቐት ናብ ልዕሊ 

43 ዲግሪ ሰንቲ በጺሑ ከምዘሎ እዮም 
ጸብጻባት ሜትዮሮሎጂ ናይ’ታ ሃገር 
ዘመልክቱ።
በዚ ድማ፡ መዋእለ ህጻናትን ናይ መባእታ 

ደረጃ ኣብያተ-ትምህርቲን፡ ከምኡ’ውን 
ኣብ ኣቴንስ ዝርከብ ጥንታዊ ቦታታት 
ኣክሮፖሊስ ንሳልስቲ ክዕጾ እዩ።
ኣሃዱታት መጥፋእቲ ሓዊን ፖሊስን፡ 

ሓደጋታት ባርዕ መሮር ከይክሰት - 

ኣብ ጫካታትን ተኣፋፊ ከባቢታትን 
ምክትታሎም ኣሐዪሎም ከምዘለዉ እውን 
ተሓቢሩ።
ኣብ ዝሓለፈ መዓልታት፡ ምስ ማእከላይ 

ባሕሪ ኣብ ዝዳወባ ሃገራት ተኸሲቱ ዘሎ 
ብርቱዕ ሙቐት፡ ሓደጋታት ባርዕ መሮር 

ከየስዕብ ስግኣት ተፈጢሩ ከምዘሎ እዩ 
ዝግለጽ።
ኣብ ዝሓለፈ ዓመት፡ ኣብ ሓያሎ 

ካብ’ዘን ሃገራት ብዘጋጠመ ባርዕ መሮር፡ 
ሰባዊ፡ ንዋታውን ኣከባብያውን ጉድኣት 
ምውራዱ ዝዝከር እዩ።

